
2024ko Inauterietako kartelerako lanak 
aurkezteko epea urtarrilaren 5era arte 

egongo da zabalik.

Lanak Amaia kultur zentroan entregatu behar dira eta 600 
euro jasoko ditu lan irabazleak; 200 euro accesitak. 

Plaiaundi LHIIk Eguzki energiaz elikatutako 
ibilgailu elektrikoentzako karga estazio bat 

inauguratu du.  

Instalazioak 4,786.29 kWh energia sortuko du urtean, 
gutxi gorabehera, eta ibilgailu elektrikoa kargatu nahi 

duen edonorentzat eskuragarri egongo da ikastetxearen 
ordutegian. 

2023an 35.000 ikus-entzule bildu dira Amaia 
Kultur Zentroan; 2022an, berriz, 17.900 

inguru izan ziren. 

Irungo Udaleko Kultura arloak 2024ko urtarriletik 
maiatzera bitartean Irunen programatutako jarduera 

nagusietako batzuk aurkeztu ditu.

Palmera Montero guneak Hiriko 
Mugikortasun Jasangarrirako Plan berriaren 

hasierako bertsioari buruzko erakusketa 
hartuko du otsailaren 20ra arte.    

Azalpen panel batzuek osatzen dute erakusketa, eta 
panelek QR kode batzuk dituzte informazio xeheagoa nahi 

dutenentzat.

600 EURO 4,786.29 KWH 
ENERGIA

Real Uniónek 10 garaipen, 4 berdinketa eta 
6 porrot izan ditu 2023. urtean.  

Taldeak guztira 34 puntu lortu ditu, 29 gol alde eta 21 
kontra izan dituelarik. Urtean zehar 11 partida jokatu dira 

Stadium Galen.

34 PUNTU
 IAM, Irungo Areto Moldakorra, izango 

denaren izena eta marka irudia aurkeztu 
dira, Soom Studiok sortuak. 

Hiria Antolatzeko Plan Orokorra aldatu da eta proiektua 
idazteko 200.000 euroko partida bat esleitu da 2024ko 

aurrekontuetan. 

200.000 EURO

35.000  
IKUS-ENTZULE

BERTATIK BERTARA

Oihana Recalde, nekazari gazte ekintzailea: 

“NIRE AMETSA DA ETORKIZUN BATEAN 
NIRE SAGARDO EKOLOGIKOA EKOIZTU 

AHAL IZATEA”
Oihana Recaldek sagasti artean aurkitu du bere bizimodua. 
Gazte ekintzaile honek sagardo ekologikoa egiteko 
sagarrak ekoizten ditu Olaberria auzoko lursailetan. 
Horretarako, Sagarrek izeneko proiektua sortu du, bere 
kabuz egiten duen lan guztia biltzeko. Oihana Recaldek 
nekazari lana nolakoa den azaldu du, gazte eta emakume 
gehiagori natur ingurunearekin lotura estua duen lan 
honekiko pasioa zabaltzeko. 

Nola bururatu zitzaizun Sagarrek proiektua hastea?
Pixkanaka gertatu zen gauza bat izan zen. Ideia sortu zen 
lur hauek hutsik genituelako eta horiei etekin bat ateratzeko 
zerbait egin behar genuela argi izan genuelako. Erabiltzen ez 
zirenez, sasiez betetzen hasi ziren. 2019an zer egin genezakeen 
pentsatzen eta ikertzen hasi nintzen. Nik nekazaritza eta 
abeltzaintza ikasketak egin nituen eta gainera, nire osaba 
sagardo ekoizle afizionatua da, sagardoa bere kontsumo 

propiorako ekoizten 
baitu. Bide hori hartzea 
erabaki genuen. 2020an 
lan burokratiko guztia hasi 
genuen eta 2021ean lehenengo 

landaketa egin genuen. Aurten azken landaketa egin dut eta 
hemendik aurrera produkzioa hastea da ideia. 

Beraz, zure sagarrak sagardo ekologikoa egiteko erabiltzea da 
asmoa. 
Hasieratik argi izan nuen nireak proiektu ekologikoa eta 
naturala izan behar zuela. Gainera, ingurunearekin lotura 
estua izango zuen zerbait nahi nuen, hemengo sagar barietate 
autoktonoak galtzen hasi zirelako eta horiek berreskuratzen 
lagundu nahi nuelako. Bestetik, jateko diren sagarrek zainketa 
eta instalakuntza konplexuagoak eskatzen dituztelako. Guk 
zerbait errazagoa eta garbiagoa bilatzen genuen, eta horrela 
beraz, sagardo ekologikoa egiteko bertako barietateak landatzea 
erabaki genuen. 

Erraza da zigilu ekologikoak lortzea?
Lehenik eta behin lan burokratiko handia egin behar da paperak 
betetzen. Gero, ikuskapenak ere pasa bihar dira. Ondoren, 
ziurtagiria lortzeko zenbait urtez lur horiek modu ekologikoan 
landuak izan direla erakutsi behar duzu, ziurtagiria ez baita 
lehen egunetik ematen dizuten zerbait. Ekologikoa izateko 
ezin dituzu produktu industrialak erabili eta zainketaren 
zati handiena eskuz egitea eskatzen dizute, makineria gutxi 
erabilita. Nire ideia da produkzioari laguntzeko ahalik eta 

produktu gutxien erabiltzea eta permakultura sistemez baliatzea 
eraberritzea lortzeko. 

Proiektuari ekin aurretik, izan al zenuen zalantzarik?
Nekazaritza eta abeltzaintza mundu gogorrak dira, gazteek 
normalean aukeratzen ez dituztenak.  Aurreko esperientziarik 
izan gabe oso zaila da honetan sartzea, dedikazio handia 
eskatzen baitu. Ez dago lanordu finkorik eta zerbait gertatzen 
denean hor egon behar duzu. Nire kasuan ez dira animaliak, eta 
eskerrak, bestela ezingo nukeelako atsedenik hartu. Gainera, 
kanpoan egin behar duzu lan, haizea izan, euria egin edo eguzki 
galgatan, berdin du. Beraz, gazte gutxi eta emakume gutxi 
animatzen dira, nahiz eta urteak pasa ahala, emakume gehiago 
animatzen ari diren. Era berean, esplotazio asko bertan behera 
geratzen ari dira jubilatzen ari den adineko jendeak erreleborik 
ez duelako. Jende gehiago behar den momentu batean gaude eta 
horretarako beharrezkoa da gazteak animatzea.

Zure kasuan, Sagarrek proiektuari ekiteko erraztasunak izan 
dituzula esango zenuke?
Uste dut zorte handia izan duen pertsona naizela, nire familiak 
emandako aukera hau ez baitago edozeinen esku. Aukera 
aprobetxatzea erabaki dut eta pixkanaka egunero horretarako 
lanean ari naiz. Egunero zerbait ikasten dut, prozesuaren 
hasieran nagoelako eta bide luzea dut aurretik. 

Gainera, zu zeu arduratzen zara prozesu guztiaz?
Kudeaketa guztiak nik egiten 
ditut, proiektua nik sortu 
nuelako. Hala ere, egia da 
zenbait lan egiteko beste 
batzuen laguntza behar izaten 
dudala, gauza batzuetarako 

makineria handiagoa behar delako. Esaterako, landaketa 
egunetan traktorea duten batzuk etortzen zaizkit laguntzera. 
Egunerokotasunean, ni bakarrik aritzen naiz, daukadan 
makineria exkaxarekin, baina gauzak poliki egiteko ondo 
moldatzen naiz. Dena den, batzuetan amak, nire mutilak, anai-
arrebek edo osaba eta lehengusuek ere laguntzen didate, baina 
soilik gauza jakin batzuk egin behar ditudanean. 

Urteko garai honetan zeintzuk dira sagastiekin loturiko 
zereginak?
Orain kimaketarekin hasi beharko ginateke, baina klima 
aldaketa dela eta, oraindik zuhaitzek hostoak dituzte, eta 
beraz, apur bat itxaron beharko dugu. Kimaketa bukatzerakoan, 
garrantzitsua da zuhaitzak estrukturara lotzea, bestela 
haizearekin asko mugitzen direlako. Beraz, horiek izango dira 
denboraldiko zeregin nagusiak. 

Sagarrak dituzunean nori salduko dizkiozun lotua duzu jada?
Oraintxe bertan Ola Sagardotegiari saltzen ari gara ekoizpen 
guztia. Hemendik bost minutura dugun sagardotegia delako, 
beraz, sagarrak jaso bezain laster hara eramaten ditugu. Irunen 
dagoen sagardotegi bakarra da eta haiek gertuko ekoizle 
ekologikoekin lan egitea bilatzen zuten. Beraiekin harreman ona 
dugunez, haiei ematen diegu dena. 

Etorkizunera begira, proiektuak nolako bilakaera izatea 
nahiko zenuke?
Nire ametsa da etorkizun batean nire sagardo ekologikoa 
ekoiztu ahal izatea. Oraintxe bertan ez dut horretarako sagar 
nahikorik, zuhaitzak gazteak direlako. Produkzioa hazten doan 
heinean, asmoa da amets hori errealitate egiteko pausuak 
ematen joatea, hau da, nik neure sagardo ekologikoa ekoiztea. 
Ez dakit hori lortzea posible izango den, baina saiatu saiatuko 
naiz. 

“Hasieratik argi izan 
nuen nireak proiektu 

ekologikoa eta naturala 
izan behar zuela”

“Nekazaritza eta 
abeltzaintza mundu 
gogorrak dira, gazteek 
normalean aukeratzen 
ez dituztenak”

SAGARDO EKOLOGIKOA HELBURU

8 HEKTAREA

EUSKAL BARIETATEKO SAGARRAK

https://www.instagram.com/sagarrek/?hl=es
https://irunero.eus/inaki-bengoetxea-bidasoako-erlezainen-elkarteko-kidea-gure-eztiarekin-euro-hostoaren-logotipo-ekologikoa-lortzeko-prozesua-hasi-nahi-dugu/
https://irunero.eus/aginagaldetarrek-hasi-dute-ola-sagardotegiko-24-txotx-denboraldia/

Euskadiko Itsasargien Lagunak Elkarteak itsasargiak eta, oro har, itsas mundua maite 
dituztenentzako topagunea izan nahi du. Urtean zehar hainbat jarduera antolatzen ditu 
elkarteak eta 2024a elkartearen 10. urteurrena izango da. Iñaki García elkarteko diruzaina 
da eta etorkizunera begira elkartearen asmoak eta helburuak zeintzuk diren azaldu du. 

Nola bururatu zitzaizuen Irunen itsasargien inguruko elkarte 
bat sortzea? 
Gu Frantziako kostaldera joaten ginen oporretan eta zonalde 
horretan itsasargi asko daude. Oporretatik oso pozik itzuli ohi 
ginen eta horrela, Andaluziako era honetako beste elkarte bat 
ezagutu genuen. Guk ere itsasargien lagunen elkarte bat sortzea 
proposatu ziguten eta horrelaxe sortu zen elkartea. 

Ba al da gure inguru honetan itsasargiekiko zaletasunik?
Hemen kostaldean bai, nahiz eta gure kideak ez diren 
bakarrik Euskadikoak. Kide batzuk esaterako, Andaluziakoak, 
Badalonakoak, Burgosekoak edo Madrilgoak dira. Beraz, kide 
asko ditugu, baina gehiago ere nahi ditugu.

Nolako ekintzak egiten dituzue elkartearen barnean?
Gure ideia da itsasargiei buruzko informazioa zabaltzea eta 
mundu guztiak itsasargiak ikusteko aukera izatea. Helburu 
hori lortzea zaila izango da, baina gure jardueraren bitartez 
itsasargiak balioetsi nahi ditugu. Hori lortzeko urtean zehar 
hainbat ekintza egiten ditugu, adibidez, Gabonetako marrazki 
lehiaketa, txangoak eta irteerak, mikrokontakizunen lehiaketa, 
haurrentzako marrazki lehiaketa eta beste hainbat gauza.

Gainera, antolatutako ekintza asko haurrentzako dira, ezta?
Bai, hori da. Haur askok ez dute ezagutzen zer den itsasargi 
bat edo nola funtzionatzen duen. Horretaz gain, eskoletan 
hitzaldiak ematen saiatu ginen, baina ezinezkoa izan zen. 
Horrela beraz, haurrentzat bestelako ekintzak antolatzen 
saiatzen gara, baita hitzaldiak edo eztabaidak ere. 

Zer egin behar da elkartera batzeko?
Nahi duenak elkartera batzeko aukera du. Kide izateko urtean 
zehar soilik 10 euro ordaindu behar dira. Kideek ordaindutako 
kuotari esker urtean zehar egiten ditugun ekintzak antolatzen 
ditugu. Gabonetan oparitxo bat ematen zaie denei. Beraz, ez da 
garestia elkartera batzea eta gainera, oso ondo pasatzen dugu. 

2024an elkarteak 10. urteurrena ospatuko du. Ekintza bereziak 
antolatuko dituzue?
Aurtengoa oso urte berezia izango da elkartearentzat. Elkartea 
2014ko abuztuan sortu baitzen. Normalean egiten ditugun 
ekintzez gain, orain asanblada bat izango dugu urteurrenarekin 
loturiko ekimen bereziak prestatzeko. 

Bestetik, Kalean Bai programari atxikitako elkartzea zarete. 
Zergatik batu zineten?
Ni aurretik beste bi elkartetan nengoenez eta horiek Kalean Bai 
programaren parte zirenez, itsasargien elkartekoei egitasmora 
batzea proposatu nien eta baiezkoa eman zidaten. Euskara 
sustatzeko ideia asko gustatu zitzaien. Programak hainbat 
zerbitzu ematen dizkigu, hau da, euskarazko aurkezleak edo 
itzulpenak. Elkartearen webgunea ere euskaraz eta gazteleraz 
dago. 

Zein erronka ditu elkarteak etorkizunera begira? 
Guretzat oso garrantzitsua litzateke bazkide gehiago izatea. Era 
berean, portuko agintariekin harreman hurbilagoa izan nahiko 
genuke, itsasargiak bisitatu edo bertan ekintzak antolatu ahal 
izateko. Dena den, gure blogean eta sare sozialetan antolatutako 
ekintza guztien berri ematen jarraituko dugu.  

EUSKADIKO ITSASARGIEN LAGUNAK 
ELKARTEAK KIDE BERRIEI ELKARTERA 

BATZEKO BIDEA ARGITU NAHI DIE

ISIS ETA OSIRISEN MITOA 

Baina zer uste zuten gertatzen zela zehazki? Nondik zetorren 
sinesmen hori? Egiptoko mito zaharrenen artean Isis eta 
Osirisena kokatzen zen. Honi buruz hainbat eta hainbat bertsio 
ezberdin sortu dira, haien artean K.o. II. mendean Plutarko 
historialari grekoak jasotakoa. Hark bildutakoaren arabera, 
Geb-ek eta Nut-ek, zeruaren eta lurraren jainko-jainkosek, 
bost seme-alaba izan zituzten: Osiris, Seth, Horus Zaharra, 
Isis eta Neftis. Amaren sabelean bertan anai-arrebak bikoteka 
batu ziren, Osiris Isisekin eta Seth Neftisekin. Baina oso jainko 
ezberdinak ziren elkarren artean. Osirisek nekazaritza, musika 
eta antzeko jakintzak zabaltzen zituen gizakien artean eta, 
ondorioz, ikaragarri maite zuten denek. Bere anaiak, Seth 
jainkoak, ezin zuen jasan egoera hura, eta anaia nagusiaren 
kontra azpijoko bat antolatu zuen. Haren omenez eskainitako 
ospakizun handi batera sarkofago eder bat eraman zuen. 
Oturuntzan zeuden gonbidatu guztiei asko gustatu zitzaienez, 
Seth jainkoak honako hau proposatu zien: “Frogatu sarkofagoa 
den-denok, sartu eta zuetako baten neurriak hilkutxaren 
neurriekin bat baldin badatoz hark beretzat hartu dezake 
artelan bitxi hau”. Esan eta egin, gonbidatu guztiak pasa ziren 
hilkutxatik, baina ez zen haien neurrikoa, denek zuten zabal, 
handi edo txiki. Bat baino ez zen falta probatzeko, Osiris. 
Sarkofagoan sartu bezain azkar ikusi zuen bikain zetorkiola 
kutxa, baina Seth jainkoak hori bazekien jada, izan ere Osirisen 
neurri zehatzak buruan zituela prestatu zuen sarkofagoa. Osiris 

bertan sartzean hiltzeak jarri zizkion berehala eta korrika Nilora 
bota zuen anaiaren gorpua, itsas hondoan galduko zelakoan. 

Isis jainkosak gertatu zena jakin zuenean, senarraren gorpua 
lurralde osoan zehar bilatu zuen, baita itsasoaren beste aldean 
ere, baina aurkitu zuenerako jada hilda zegoen. Isisek gorpua 
momifikatu eta ehortzi egin zuen, baina Osiris hildakoen 
munduan berpiztu eta hil osteko bizitzaren jainko bilakatu zen. 
Geroztik, egiptoarrek beren hildakoak momifikatu eta beste 
mundurako behar izango zuten guztiarekin ehorzten zituzten, 
haiek ere beste munduan berpizteko. Bidea ez zen erraza, hala 
zioen behintzat mitoak, eta faraoien garaian hainbat liburu 
idatzi ziren hildakoei Osiris jainkoarenganako bidea erakusteko, 
hala nola, Hildakoen Liburua. Beste mundurako bidaia ondo 
burutzeko gidak ziren liburu haiek eta, dena ongi bazihoan 
(irudian ikusten dugun moduan), hildakoak azken juizio bat 
jasan behar zuen Osirisen aurrean. Bere bihotza balantzaren 
alde batean kokatzen zen, eta bestean Maat jainkosaren luma. 
Bihotza luma baino arinagoa bazen pertsona hori zuzena izan 
zen bere bizitzan zehar, eta beraz, Osirisek ondo hartuko zuen 
bere altzoan; aldiz, bihotza luma baino pisutsuagoa bazen 
hildakoak eginiko gaitzen zigorra jasaten zuen, eta bere arima 
torturatu eta jango zuen munstro baten esku geratzen zen.

 Leire Lizarzategui

Zer gertatzen zen heriotzaren ostean Antzinaroko egiptoarren ustez? Ba al zegoen hil 
osteko bizitzarik? Bazen infernurik? Azken mendeetan Egipton hainbat eta hainbat 

hilobi zoragarri aurkitu dira, ondorioz, gure artean oso zabalduta dago zibilizazio 
hartako herritarrek garrantzi handia ematen ziotela hil osteko bizitzari. 

↓ Argazkia: Tutankamungo ehorzketa-gelako iparraldeko hormako eszenak. Ezkerraldean, Tutankamunek, bere ka (bere arimaren 
itxura) jarraituz, Osiris besarkatzen du. (Iturria: Wikipedia).

https://euskadikoitsasargienlagunak.blogspot.com/
https://irunero.eus/euskadiko-itsasargien-lagunak-kultur-elkarteak-kantabriako-itsasargiei-buruzko-argazki-erakusketa-antolatu-du/
https://www.irun.org/es/euskera/vive-en-euskera/deporte-ocio-y-cultura/kalean-bai
https://irunero.eus/oiasso-museoko-ikastaro-berria/
https://irunero.eus/oiasso-eta-isis-jainkosa-egiptoarra/ 
https://irunero.eus/bona-dearen-sakrilegioa/

Abendua beti da izaera solidario nabarmeneko hilabetea. Gehien behar dutenei 
laguntzeko hilabetea da, jende guztiak gozatu ahal izan ditzan data berezi hauek. 

Plaiaundiko logistika eta garraioko goi-mailako graduko ikasleek beren aletxoa jarri 
dute dohaintzak edonora irits daitezen. Horretarako, hainbat Gobernuz Kanpoko 

Erakunderekin batera lan egin dute.

Abenduaren 19an, ikasturtearen lehen zatia itxi eta Gabonetako 
oporrei hasiera eman aurretik, Plaiaundiko instalakuntzetan 
proiektu honi amaiera emateko ekitaldia egin zen. Ekitaldian, 
zentroko ikasleez eta irakasleez gain, proiektuan parte hartu 
duten GKEetako eta garraio enpresetako ordezkariek parte hartu 
dute. Ikasleak lantaldetan banatu eta talde bakoitza Gobernuz 
Kanpoko Erakunde batekin elkarlanean aritu da. 

Aurtengo edizioan, Plaiaundiko ikasleek 4 GKErekin lan egin 
dute: Haurralde Fundazioa, Gipuzkoako Elikagai Bankua, 
Zaporeak eta Irungo Harrera Sarea. Proiektua logistika eta 
garraioko goi-mailako graduko bigarren mailako ikasleek 
garatu dute. Izan ere, ikasketa zentro bereko 1. mailako ikasleek 
antzeko proiektu bat egiten dute, baina haien kasuan simulazio 
bat izan da. Bigarren mailako ikasleek aldiz, ordura arte 
ikasitakoa praktikan jartzeko aukera izan dute. Beraz, behin 
gauzen bilketa eginda, gauzak garraiatzeko modua bilatu eta 
antolatu behar izan dute, klasean ikasitako guztia praktikan 
jarriz.  

Maialen López Plaiaundi LHIIko zuzendariak proiektuan parte 
hartu duten alde guztiei ongietorria egin zien, zera esanez, 
“ohore bat izan da elkarrekin esperientzia hau partekatzea 
eta elkarrekin ikasteko aukera izatea”. Zuzendariak azaldu du 
proiektu honi esker ikaslegoaren artean elkartasun balioak 
sustatzen direla. Beraz, proiektura batu nahi izan diren enpresa 
eta GKEen parte hartzea funtsezkoa izan dela adierazi du, horiei 
esker ikasleek trebatzeko aukera izan baitute. 

Plaiaundi LHIIko ikasle eta irakasleez gain, enpresa eta 
erakunde hauek ere proiektuaren parte izan dira: Aldapeta Maria 
ikastetxea, Dunboa HI, Bidasoa LH, Emaús, Eguzkitza HLHI, 
Garagune, Apolo logistica, NK, SJL, DSV, EPI Industries, Trans 
Natur, Sacytrans, XPOLogistics, Arcese, CBL, Moldtrans, BM, 
Hegalak, Salvat logística, STEF eta Eroski. 

Elkartasunaren garraiolariak
Horrela, ikasle talde bakoitzak aukeratutako Gobernuz Kanpoko 

Erakundean nola lan egiten 
duten jakin dute lehenik. 
Gero, erakunde bakoitzaren 
beharrak ikusita, ikasleak 
bilketa solidarioak antolatzeaz 
arduratu dira. Haurralde 
Fundazioarekin lan egin duen 

ikasle taldeak jostailu bilketa bat antolatu zuen. Zaporeak eta 
Gipuzkoako Elikagai Bankuarekin elkarlanean aritu direnek, 
berriz, elikagaiak jaso dituzte. Azkenik, Irungo Harrera 
Sarearekin harremana izan dutenek, migratzaileentzako arropa 
bildu dute. 

Josune Urrusolo logistika eta garraioko goi-mailako graduko 
irakasle arduradunak azaldu du Plaiaundin orain dela 4 urte 
hasi zutela erronka hau eta “egitasmoa pixkanaka indartzen 
joan dela ikusi dugu”. Plaiaundin ikasleen jarrera lantzen 
ahalegintzen direla azaldu du, horrelako gaien inguruan 
ikasleak kontzientziatuz. “Horrelako proiektuek gure ikasleez 
harro egotea eragiten digute, lanean eta inplikatzen ikusi 
ditugulako”, gaineratu du Josune Urrusolok.

Ekitaldian ikasleak izan ziren protagonistak, bere hitzekin 
proiektua nola gauzatu duten azaltzeko. Lehen ikasle taldeak 
Zaporeak elkartearekin lan egin du eta 248 produktu jaso dituzte 
Lesbosera bidaltzeko. Gainera, ikasleek zentroko Nahikari 
irakaslearen esperientzia izan dute lagun, GKEarekin batera 
Greziako uhartean boluntario gisa hilabete bat eman baitzuen. 
Bigarren taldekoek Haurralde Fundazioarentzako 136 jostailu 
bildu dituzte eta 11 kutxetan banatu dituzte. Hirugarrenek, 
berriz, Irungo Harrera Sarearen eskutik hiritik igarotzen diren 
migratzaileen drama gertutik ezagutu dute eta herritar saretik 
neguko arropa eta mugikorrak lortzeko egindako eskaria 
erantzuten saiatu dira, 243 arropa eta neguko osagarri jasoz. 
Azken taldeak, aldiz, Gipuzkoako Elikagai Bankuarentzako  473 
produktu jaso ditu.

Erronkaren alde praktikoa
Erronka solidarioaren barruan lankidetzan jardun duten 
GKEetako ordezkariek ikasleen inplikazioa eskertu dute. 
Haurralde Fundazioko ordezkaria oso eskertua agertu da jostailu 
bilketa hau Plaiaundirekin batera egiteko aukerarengatik. Era 
bereain, proiektuaren sentsibilizazio alderdia azpimarratu du. 

“Ohore bat izan da 
elkarrekin esperientzia 

hau partekatzea eta 
elkarrekin ikasteko 

aukera izatea” 
Maialen López, Plaiaundi 

LHIIko zuzendaria

Zaporeak GKEko ordezkariak 
azaldu duenez, Zaporeak 
ekimenak urtero 6 edukiontzi 
bidaltzen ditu elikagaiez 
beterik. Alde horretatik, 
Zaporeak proiektua garatu 
duten ikasleek lorpen bikoitza 
erdietsi dute. Erakundearen 
lanaren berri ostean, Zaporeak GKEarentzako garraio tarifa 
berriak bilatzeko inplikatu dira taldeko kideak, garraio kostuak 
murriztu ahal izateko. Horrela, erronkan parte hartu duten 
garraio enpresei tarifa egokituak eskatu zaizkie eta jada ikasleek 
tarifa hobeak lortu dituzte. Josune Urrusolo irakasleak azaldu 
duenez, ekitaldia egin eta datozen egunetan akordio hori guztiz 
itxiko da, lehenbailehen Zaporeak ekimenak bere eskuetan tarifa 
berriak izan ditzan. 

Josune Urrusolok logistika eta garraioko goi-mailako graduko 
ikasketen eskaera handia azpimarratu du, “ikasle gehiago izan 
nahiko genituzke, sektoreko eskaerari erantzun ahal izateko”. 
Horrela, behin beraien prestakuntza amaituta, horrelako 
kasu praktikoei esker ikasleek jada oinarrizko esperientzia bat 
bereganatua izango dute. 

Josune Urrusolok eskualdeko garraio enpresa sarearen 
garrantzia azpimarratzen itxi du ekitaldia. Izan ere, 
irakaslearen ustetan oso garrantzitsua da ikasle hauentzat 
Irunen garraio enpresa handi zein txikiak izatea, horrela, beren 
etorkizunean etxetik gertu lana aurkitzeko aukera gehiago 
izango dituztelako. Era berean, irakasleak gaineratu duenez, 
“klasera etortzen naizen egun guztietan harro nago Plaiaundira 
etortzeaz”. Plaiaundi erreferentea da arlo honetako ikasleen 
prestakuntzan eta horrelako proiektuei esker prestakuntza are 
osatuagoarekin amaituko dute ikasleek, arlo profesionalean zein 
pertsonalagoan. 

“Horrelako proiektuek 
gure ikasleez harro 
egotea eragiten digute, 
lanean eta inplikatzen 
ikusi ditugulako”
Josune Urrusolo, 
Plaiaundiko irakaslea

PLAIAUNDIKO IKASLEEK ILUSIOZ ETA 
ELKARTASUNEZ BETERIKO BIDALKETA 

BEREZIA PRESTATU DUTE

https://irunero.eus/abarka-ggkea-elkarrekin-gehiago-gara-proiektuaren-emakume-migratzaileen-negozio-ideiak-lagundu-nahi-dituzte/
https://irunero.eus/plaiaundik-eguzki-energiaz-elikatutako-ibilgailu-elektrikoentzako-karga-estazio-bat-inauguratu-du/
https://irunero.eus/inigo-bravo-bravo-logistic-enpresako-zuzendari-exekutiboa-oporrak-kamioiarekin-lesboseko-migratzaileei-janaria-eramateko-aprobetxatzea-erabaki-nuen/

“MI DULCE GUERRERO” ELKARTEAK 1. 
MOTAKO DIABETESA EZAGUTARAZTEKO 

ETA IKERTZEKO LAN EGITEN DU
“Mi dulce guerrero” 1. motako diabetesaren aurka borrokatzeko sortutako elkartea da. 

Elkartea patologia hau duten amek eta aitek eta lagundu nahi duten pertsonez osatua 
dago. Elkartearen jarduera 2021eko azaroan hasi zen, nahiz eta irabazi asmorik gabeko 
elkarte bezala berriki erregistratu den. Elkarteak diabetesa ikusarazi eta ikerketarako 

funtsak biltzeko helburua du, beste gauza batzuen artean.  

Ana Esgueva eta Garbiñe Rodríguez elkarteko kideak dira eta 
beren seme-alabek 1. motako diabetesa dute. Anaren semeak 
2021eko otsailaren 22an debutatu zuen 1. motako diabetesean. 
Anaren hitzetan, “gaixotasun hau shock bat da, zure bizitza 
egun batetik bestera aldatzen duelako”. Gaixotasuna ikertzen 
hasi eta diabetesaren ikerketarako dirua biltzen zuten pertsonak 
eta DiabetesCero Fundazioa ezagutu zituen. “Nire amak oihal-
denda bat zuenez, bururatu zitzaidan poltsak eta bestelako 
osagarriak sortzea ikerketarako dirua lortzeko”, adierazi du Ana 
Esguevak. Lehen salmentak lagunen eta senideen artean egiten 
hasi zen, baina Anak erabaki zuen “Mi dulce guerrero” elkartea 
sortzea jarduera handitzen joan zein heinean.

Garbiñe Rodríguezen kasuan, 1. motako diabetesa duen 15 urteko 
neska baten ama da eta bereak 12 urterekin debutatu zuen 
gaixotasun honetan. Egun batean emakume batzuk ikusi zituen 
1. motako diabetesaren aldeko dirua biltzen eta beraiengana 
hurbiltzea erabaki zuen. Beraz, horrela ezagutu zuten elkar 
Anak eta Garbiñek. Garbiñe Rodríguezek azaldu duenez, “neure 
burua eskaini nien behar zuten guztian laguntzeko” eta ordutik 
lantalde bikaina osatzen dute.

1. motako diabetesa gaixotasun autoimmunea da. Garbiñe 
Rodríguezek adierazi duenez, odoleko azukre mailak handitzen 
ditu pankreak intsulinarik sortzen ez duelako. Bizi ahal izateko 
gaitz hau sufritzen dutenek intsulina injekzioak behar dituzte 
egunero. Horregatik, batez beste, egunean 10 aldiz ziztatzen dira 

intsulina injekzioak jartzeko 
eta odolean duten glukosa 
kantitatea egiaztatzeko. 
Horrek esan nahi du urte 
batean 3.500 ziztada baino 
gehiago jasotzen dituztela, 
baina, horrez gain, Ana 
Esguevaren hitzetan “janari 
errazioak neurtuz jaten dute, 

karbono-hidratoen gramoak pisatuz eta uneoro odoleko glukosa 
fluxuak zainduz”.

365 egun 24 orduz
Ana Esguevak azaldu duenez, atsedenik hartzen ez duen 
gaixotasuna da diabetesa: “urteko 365 egunetan eta eguneko 24 
orduetan mantendu behar da oreka”. Diabetesak glukosa mailak 
etengabe neurtzea eskatzen du; maila altua bada glukosa-
pastilla bat hartzeko eta baxua bada, berriz, atseden hartzeko. 
“Jendeak uste du diabetesaz ari garenean gure seme-alabek ezin 
dutela azukrerik jan, baina hori baino askoz gehiago da”, erantsi 
du Esguevak. Hau da, lerro baten gainean ibiltzea bezalakoa da, 
alde batera zein bestera okertzea ezinezkoa delarik. 

Beraz, haurren eguneroko bizitzari zuzenean eragiten dio. 
Garbiñe Rodriguezek azaldu duenez, “beraien ustetan nekagarri 
hutsak gara”, beti nola dauden eta zenbateko glukosa duten 
galdezka ari garelako. “Zure seme-alabarekin harremantzeko 
modua erabat aldatzen da, nola dauden galdetzen diezunean 
zifra batekin erantzuten dizutelako”, gaineratu du Garbiñe 
Rodriguezek. Haurren egunerokoa nolakoa den ulertzeko 
adibide bat jarri du Garbiñe Rodriguezek: “Nire alabari deitu 
behar nion Hondarribiko Jaietako Zapateroan saltoka ari zenean 
lasaitu beharra zuela esateko, glukosa maila oso altua baitzuen 
momentu horretan”. Dena den, Ana Esguevak adierazi du, 
handitzen direnean haurrek diabetesa kudeatzen ikasten dutela 
eta bere gorputza ezagutzen dutenez, errazagoa zaie beharrak 
identifikatzea. “Azken batean, gu pankrearen lana egiten ari 
gara beraiekin batera, baina kapotik”, azaldu du Ana Esguevak. 

Elkarrekin diabetesaren aurka
“Mi dulce guerrero” elkartearen helburuetako bat da 1. 
motako diabetesa ikusaraztea. Horretarako, gaixotasun honen 
errealitatea erakusten laguntzen duten ekintzak antolatzen 
dituzte. Garbiñe Rodriguezek abenduan Amaia kultur zentroan 
estreinatu zuten dokumentala aipatu du: “gure seme-alaben 

adibidea erabili dugu gaixotasun honen diagnostikoa nolakoa 
den eta beraien bizitzak nolakoak diren azaltzeko”. 

Bestetik, elkarteko kideek ere beste helburu bat dute: Ikastetxe 
guztiek eskolako erizainak izan ditzatela. Ana Esguevak azaldu 
duenez, “eskoletan profesional honen laguntza oso beharrezkoa 
dela uste dugu, batez ere, haur  batek diabetesean debutatu 
duenean”. Dena den, erizaina beste gaixotasun edo behar 
batzuetarako ere lagungarria izan daitekeela azaldu dute.  

Azkenik, “Mi dulce guerrero” elkartearen barruan egiten diren 

ekintza guztiek helburu 
bakarra dute: 1. motako 
diabetesaren ikerketarako 
dirua biltzea. “Ikerketan 
sinisten dugu, momentuz 
sendaketarik gabeko 
gaixotasuna delako”, 
aipatu du Ana Esguevak. 
Horretarako, elkartetik bi 
ekintza antolatzen dituzte: Zumbatoia eta martxa nordikoa. 
“Ekintza horiei esker jendeak gero eta gehiago ezagutzen 
gaitu eta gauza gehiago egitea eskatzen digute”, adierazi du 
Garbiñe Rodríguezek. Gainera, Rodriguezen hitzetan, beste 
elkarteekin eta entitateekin kolaboratzeko aukerak elkartea eta 
gaixotasuna ezagutarazten laguntzen die. Duela gutxi, Bidasoa 
Atletiko Taldeak Gabonetako Kroseko irabaziak “Mi dulce 
guerrero” elkarteari dohaintzan emango zizkiola iragarri zuen. 
Rotary klubak ere Gabonetako ongintza kontzertuan bildutako 
diruarekin gauza bera egin zuen. Irungo Hiritar Foroak ere 
elkartea aurkezteko hitzaldia antolatu zien. Hiriko auzoko 
jaietan ere postu bat jarri ohi dute, elkarterako dirua biltzeko 
asmoz gauzak saltzeko. Beraz, argi eta garbi dago diabetesaren 
alde lanean jarraitzeko gogorik ez zaiela falta. 

Aurretik azaldutako guztiarekin, horrelako gaixotasunentzat 
ikerketa zeinen garrantzitsua den gogoratu nahi izan dute 
Anak eta Garbiñek. “Jendeak gure egoera zein den jakitea 
garrantzitsua da, ikerketa bultzatzearen garrantziaz ohartu 
daitezen”, azaldu du Ana Esguevak. Bi ama irundar hauentzat 
ikerketak hainbesteko garrantzia du, non kotxez egun bakar 
batean 1.000 kilometro egitera animatu ziren Espainia mailan 
ikerketa aurreratuenetako bat duen ikerlari bat ezagutzeko. 
“Gaixotasun kroniko eta larria duen haur bat daukan ama 
batentzat jainkoa ezagutzea bezalakoa da”, azaldu du Ana 
Esguevak. Dena den, 1. motako diabetesaz gain, edozein 
gaixotasunentzako ikerketa garrantzitsua dela azpimarratu dute 
Anak eta Garbiñek. “Hemendik aldarrikatzen dut ikerketara 
bideratutako aurrekontu handiagoa beharko litzatekeela”, 
azaldu du Ana Esguevak. 

“Mi dulce guerrero” elkarteko kideekin harremanetan jarri 
nahi dutenek elkartearen webgunera edo Instagram kontura jo 
dezakete. Hala ere, Garbiñe eta Anak adierazi dute elkartearen 
postua leku askotan ipintzen dutenez, interesatuak ere hara 
hurbildu eta beraiekin hitz egiteko aukera izango dutela. 
Familien gaia Gipuzkoako Diabetesaren Elkarteak kudeatzen 
duela gogoratu dute, “Mi dulce guerrero” elkartean, berriz, 
ikerketarako funtsak biltzeaz arduratzen direlarik. Nolanahi ere, 
beren esperientzian oinarrituz aholkuak emateko prest daude 
elkartekideak, guztion artean diabetesari borroka irabazteko. 

“Jendeak uste du 
diabetesaz ari garenean 

gure seme-alabek ezin 
dutela azukrerik jan, 

baina hori baino askoz 
gehiago da” 

Ana Esgueva, “Mi dulce 
guerrero” elkartea

“Zure seme-alabarekin 
harremantzeko modua 
erabat aldatzen da, 
nola dauden galdetzen 
diezunean zifra batekin 
erantzuten dizutelako” 
Garbiñe Rodríguez, “Mi 
dulce guerrero” elkartea

https://www.midulceguerrero.org/
https://irunero.eus/martxoaren-26an-mi-dulce-guerrero-lehen-martxa-nordiko-solidarioa-egingo-da-irunen/
https://irunero.eus/601-helduk-eta-476-haurrek-parte-hartu-zuten-gabonetako-krosaren-9-edizioan/

Nerea Kortabitarte, kazetaria eta idazlea: 

“ESKUALDEAN MIGRAZIOAREN GAIA 
KALEAN LANDU BEHAR DELA USTE 

DUT, ETA HORREN ALDEKO APUSTUA 
EGITEN JARRAITU NAHI DUT”

Nerea Kortabitarteren bizitza kultura eta komunikazioaren munduari lotua 
dago aspalditik. Bere esperientzia guztia liburu batean bildu berri du “Baloreak” 
izenburupean. Bidasoa ibaia zeharkatu nahian iristen diren migratzaileen drama 

islatu du 12 emakume ilustratzaileren laguntzaz. Kazetari donostiarrak bere azken lana 
liburu bihurtzeko prozesua nolakoa izan den azaldu du, aurretik argitaratutako lanen 

errepaso azkarra eginez. 

https://www.nereakortabitarte.com/

Ezagutzen ez zaituztenentzat, nor da Nerea Kortabitarte?
Kazetari donostiarra naiz. Komunikabideetan hasi nintzen 
lanean, eta urte askotan Fnac-eko komunikabideen arduraduna 
izan naiz. Beti egon naiz kultur proiektuekin oso lotuta. Duela 
bi urtetik hona, nire komunikazio agentzia propioa daukat, eta 
kultura sektorean espezializatuta nago. Aldi berean, duela 4 
urtetik hona, haurrentzako ipuinak argitaratzen hasi nintzen 
lehenik, eta orain Baloreak izeneko lan berria argitaratu berri dut.

Zure buruaz nola hitz egiten duzun ikusita, argi dago 
komunikazioaren eta kulturaren munduarekin lotura handia 
duzula.
Nik uste dut kultura eraldatzaile sozial handia dela, eta egunero 
ikusten dut kudeatzen ditudan proiektuetan. Agian horrek ere 
bultzatu nau neure liburuak argitaratzera. Gainera, esan dezaket 
nire liburu guztiek oso alderdi soziala dutela.

Nola erabaki zenuen Baloreak izeneko proiektu hau hastea?
Hasiera batean bururatu zitzaidan 12 ilustratzaile gipuzkoar, 12 
emakume, elkartzea eta horietako bakoitzak balio bat irudika 
zezala, horrela guztira 12 balio biltzen zituen lana izan zedin. 
Oso gustuko nuen ideia, ilustrazioa asko gustatzen baitzait. 
Gainera, emakumeek osorik egindako proiektua izateak asko 
motibatzen ninduen. Duela bi urte Hondarribira etorri nintzen 
bizitzera, ideia hori buruan neukala. Egun batean, terrazan lasai 
gosaltzen ari nintzela, txalupa motordun bat ikusi nuen Bidasoa 
ibaian hildako migratzaile baten gorpuaren bila. Une horretan 
oso argi izan nuen liburu hau, Baloreak, ez zela soilik hamabi 
ilustrazio eta baloreren arteko ibilbide poetiko bat izango, baizik 
eta Bidasoa ibaiko migratzaileen drama ere jaso behar zuela.

Bidasoa ibaiaren inguruko migratzaileen gaia oihartzun 
handia izaten ari da azkenaldian. Lan honen bidez, hori 
islatzeko eta ikusarazteko beste modu bat bilatu duzu, ezta?
Bai, oso garrantzitsua iruditzen zait gai hori ikusarazi ahal 
izatea, eta uste dut oso beharrezkoa dela zarata ateratzea 
komunikabideetan, kalean eta edonon, nire ustez bidegabekeria 
soziala dena hitzen iraultza isilaren bidez aldarrikatzeko. Uste 
dut gure begien aurrean besterik gabe ikusten ari garen zerbait 
dela, eta nire ustez ezin gara sorgor geratu egoera honen aurrean.

Horregatik,  zure lan berriak eskualdean eragin berezia izango 
duela uste duzu?
Dudarik gabe. Inguru honetan ikusten ari naiz nire liburu 
berriak eragin handiagoa duela, hemen gertatzen ari den 
zerbaiti buruz hitz egiten baita. Nahiz eta arazo globala dela 
uste dudan, migratzaileak Gibraltarko itsasartea zeharkatzen 
ikusi ditugunean edo paterak penintsulara iristen ikusi 
ditugunean ere eragin handia izan duelako. Gai horrek ezintasun 
handia sortzen du, eta orain hemen gaudenez, askoz gehiago. 
Horregatik uste dut tokikoa gainditzen duen gaia dela eta 

Lehen aurkezpenak egin ondoren, zer harrera izaten ari da 
liburu berria?
Harrera oso ona izaten ari da, eta, egia esan, oso pozik gaude 
denok. Lehenengo aurkezpena azaroaren 24an egin genuen 
Bidasoa Basque Breweryn, migratzaileen harrera zentroaren 
parean. Oso pozik geratu ginen, egia esan, harrituta, jende 
asko etorri baitzen, eta, logikoa denez, lagun asko ere bai. 
Proiektua komunikabideen bidez  jende askok ezagutu du eta 
horiek ere bertaratu ziren. Felix Buff ere bertan izan zen, Willis 
Drummonden bateria. Talde horrek Bidasoa izeneko abesti bat 
ere badu, immigrazioarekin lotua. Ondoren, Donostian aurkeztu 
genuen abenduaren 1ean eta Hondarribian abenduaren 15ean.

Proiektu honek Bidasoa eskualdearekin duzun harreman estua 
erakusten duela esango zenuke?
Donostiarra naiz, baina nire amatxo Irungoa da eta amaren 
familia ere Irungoa da, eta horrek asko markatzen du. Badakigu 
Irungo jendea oso Irungoa dela. Nire haurtzaro osoa oso lotuta 
egon da Bidasoko eskualdearekin. Nire aitonak mugaren alde 
batean eta bestean egin zuen lan. Nire birraitona irakasle izan 
zen Behobiako eskoletan. Horregatik, nire amaren familia beti 
egon da inguru honekin oso lotuta. Ni duela urte batzuk Irunen 
bizi izan nintzen, baina orain Hondarribian bizi naiz. Beraz, 
jaiotzez donostiarra naizela esan daiteke, baina beti Irunekin, 
Hondarribiarekin eta, oro har, eskualde osoarekin oso lotua.

Aurretik beste argitalpen batzuk ere egin dituzu Juliette 
protagonista dela. Kasu horretan, haurrei zuzendutako 
ipuinak dira, ezta?
Bai. Ipuin horiei buruz hitz 
egiten dudan bakoitzean, 

Nerea Kortabitarte Hidalgo
Nerea Kortabitarte Hidalgo Kazetaritzan 

lizentziatu zen Euskal Herriko 
Unibertsitatean eta Marketin Digitaleko 

Masterra du. Hainbat hedabidetan lan egin 
du, hala nola Cadena SER eta Telecincoko 

albistegietan. Bestalde, komunikazio 
arduraduna izan da kultur sektoreko hainbat 

enpresatan, FNAC eta Irusoinen, adibidez, 
eta hainbat erakunde publikotan, Donostia 

Kulturan, Eusko Jaurlaritzan eta Donostiako 
Plan Estrategikoan, esaterako. Juliette 

bildumako haurrentzako ipuinen egilea 
da eta berriki Baloreak izeneko liburu berri 

baten argitalpenean murgildu da.

Irundik kanpo zein Bidasoa eskualdetik kanpo ere eragin handia 
izan behar duela. Azkenean, bidegabekeria bat deskribatzen du, 
gure begien aurrean gertatzen ari dena, eta ezin gara zirkinik 
egin gabe geratu.

Ilustratzaileen lanak pisu handia izan al du proiektu berri 
honetan?
Bai, horregatik, proiektuaz hitz egiten dudanean, 16 emakumek 
egindako proiektua dela esatea gustatzen zait, 12 ilustratzailek 
parte hartu baitute proiektuan. Hitzaurrea Noelia Lorenzo Pinok 
idatzi du, hirian bizi den idazle irundarra baita. Garrantzitsua 
iruditzen zitzaidan eskualdeko norbaitek ere hitzaurre bat 
idaztea, lana osatzeko beharrezkoa zelako. Gainera, parte 
hartu duten ilustratzaile gehienak hemengoak dira eta Irunen 
edo Hondarribian bizi dira; beraz, oso lotuta daude Bidasoko 
eskualdearekin. Hala izateak zentzua zuela uste dut, horri 
esker bakoitzak gauzak bere modura interpretatu ahal izan 
dituelako, sormen mailan askatasun osoz lan egin baitute. Egia 
da jarraibideren bat eman geniela, adibidez, ilustratu behar 
zuten balio zehatza, lan guztiak koherentzia kromatikoa eta 
bisuala izan zezan. Julia Lasa ilustratzaileetako bat izateaz 
gain, liburuaren maketatzailea eta diseinatzailea ere izan da, 
eta Bidasoa eskualdearekin zerikusia duten 7 kolore ezarri 
zituen. Bidasoaren kolore horiek bilatzeko, argazki batzuk 
atera genituen hemendik, Avenida zubitik, eskualdeko gama 

kromatiko hori bilatzeko, 
naturako, zubiko, zeruko 
eta itsasoko elementuetan 
oinarrituta. Horrek asko 
lagundu du liburuaren estiloa 
osatzen.

“Uste dut oso 
beharrezkoa dela 

zarata ateratzea 
komunikabideetan, 
kalean eta edonon”

“Beti egon naiz kultur 
proiektuekin oso lotuta”

↑ Argazkia: Baloreak liburuaren azala.

https://irunero.eus/ostiralean-nerea-kortabitarte-idazleak-baloreak-liburua-aurkeztuko-du-bidassoa-tap-room-ean/
https://irunero.eus/bidasoko-herritarrek-avenida-zubiaren-irekiera-ospatu-dute-gaur/

bildumaren jatorria 
kasualitatez gertatu zela 
kontatzea gustatzen zait. 
Nire alaba Lucia, orain 16 
urte dituena, 7 edo 8 urte 
zituenean, ikastolatik etxera 
etorri zen egun batean 

esanez bere gelako laguna zen mutil batek esan ziola ez zuela 
neska bat ematen erantzun egiten zuelako. Hori izan zen ideia 
honen ernamuina, 8 urteko ume batek dagoeneko otzanak nahi 
gaituela pentsatzearen ideia. Horixe izan zen “Juliette, neska 
ausartaren” jatorria, haurtzaroan berdintasuna eta genero-
estereotipoak lantzeko ipuina. Lehen ipuin honek izan zuen 
harrera onarekin, bigarren edizio bat argitaratzea erabaki 
genuen, “Juliette eta lur izeneko planeta bat” izenburuarekin. 
Bigarren ipuin honekin iraunkortasunari eta ingurumenaren 
zaintzari buruzko gaiak landu nahi izan genituen. Azkenik, iaz 
“Gora ezberdintasuna, Juliette” argitaratu genuen, haurrekin 
aniztasunari eta bakoitzak ezberdina izateagatik duen botereari 
buruzko gaiak lantzeko. Ipuin hauek guztiak euskaraz zein 
gaztelaniaz argitaratuta daude.

Pentsatzen dut oso desberdina izango dela liburuen 
argitalpena, publikoa heldua edo haurrena izango den.
Nik uste dut dena bilakaera oso natural baten parte dela. Azken 
liburu hau, Baloreak, hasiera batean haurrentzat pentsatua 
zegoen. Baina proiektuak aurrera egin ahala, eta Bidasoko 
migratzaileen arazoan zentratzea erabaki nuenean, pentsatu 
nuen azken emaitza egokiagoa izango zela adin guztietako 
pertsona sentikorrentzat. Balio horiek haurrekin lantzeko ere 

balio dezakeela uste dut, haiekin batera hausnarketa hori egin 
ahal izateko. Hala ere, helduentzako liburua ere bada.

Liburua eskuetan izateko gogoz geratu direnentzat, non lor 
dezakete Baloreak?
Baloreak Euskadi osoko liburu-denda guztietan dago 
eskuragarri, eta nire webgunean ere eros daiteke, 
nereakortabitarte.com.

Zer proiektu motatan ari zara oraintxe bertan?
Oraintxe bertan, oso zentratuta nago nire azken lanean, 
Baloreak izenekoan, eta, batez ere, argitalpen soil batean 
gera ez dadin gauza gehiago egin nahi ditut proiektuarekin 
loturik. Liburu honetatik abiatuta gauza gehiago egiteko 
balio izatea nahi dut, hau da, zeharkako proiektu bat izatea. 
Adibidez, gustatuko litzaiguke Haurtxokoetan, liburutegietan 
edo ikastetxeetan tailerrak egin ahal izatea, liburuan aipatzen 
diren edukiak haurrekin eta gazteekin lantzeko aukera emango 
ligukeena. Gainera, erakusketak egiteko ere balio dezakeen lana 
dela uste dut. Era berean, uste dut proiektu honetatik abiatuz 
gauza asko atera daitezkeela eta hitzaldiak bezalako gauzak 
antola daitezkeela. Eskualdean migrazioaren gaia kalean landu 
behar dela uste dut, eta horren aldeko apustua egiten jarraitu 
nahi dut. Bai, egia da poemategi bukatu bat daukadala, datorren 
urtean argitaratzen saiatuko naizena. Nobela baterako ideia 
bat ere badut, baina horrek denbora gehiago eskatzen dit, baita 
urteak ere. Baina bitartean 
Julietteren beste ipuin bat 
argitaratzea ere pentsatzen 
jarraituko dugu.

“Bidegabekeria bat 
deskribatzen du, 

gure begien aurrean 
gertatzen ari dena, eta 
ezin gara zirkinik egin 

gabe geratu”

“Gainera, parte hartu 
duten ilustratzaile 
gehienak hemengoak 
dira”

https://irunero.eus/fermin-muguruza-bidasoa-2018-2023-dokumentalaren-zuzendaria-eta-gidoigilea-buruan-eta-bihotzean-etengabe-bueltaka-genuen-hemen-gertatzen-ari-zenaren-zarata-hori/
https://irunero.eus/irungo-harrera-sareak-egunotan-muga-zeharkatzen-saiatzen-diren-migratzaileek-aurre-egin-beharreko-arriskuak-salatu-ditu/

BORONDATEZ EGINDAKO LANAREN 
ASEBETETZEA GUZTIZ ESKERGARRIA ETA 

BEHARREZKOA DA
Edozein herri edo hiritan, beren tamainatik aparte, elkarte askok behar dute pertsonen 
borondatezko lana. Zereginak ugaritu ahala laguntzeko prest dauden eskuen premia 

are handiagoa da. Boluntarioen ekarpena handiagoa edo txikiagoa izan arren, 
laguntza oro ongietorria da beti. Izan ere, adiskidetasunik gabe mundua leku hotz eta 

arrotzagoa litzateke. 

Minbiziaren Aurka Gipuzkoan elkarteak Bidasoaldean duen 
egoitzan ondo dakite hori. Mari Carmen Gómez Gipuzkoan 
elkarteko kide diren ia ehun boluntario horietako bat da eta 
pertsona boluntarioek elkarteari egiten dioten ekarpenaren 
adibide da. Elkartera batu zen orain dela 12 urte luze, oraindik 
lanean ari zen arren, bere denbora librea elkarteren bati 
laguntzeko aprobetxatu nahi zuelako. “Internet bidez GKEak 
edo elkarteak bilatzean hasi nintzen, niri hobekien egokituko 
zitzaidan proiektuaren bila”. 

Horrela, Minbiziaren Aurka Gipuzkoan elkartearen boluntario 
taldean izena ematea erabaki zuen, elkarteak Bidasoaldean 
egoitza bat duela jakin aurretik. Hasiera batean, Donostiako 
egoitzarekin harremanetan jarri zen eta Irungo egoitzaren berri 

eman zioten bertan. “Ni Hondarribian bizi naizenez, Donostiatik 
hona bideratu ninduten”. Elkarteko gizarte laguntzailearekin 
bildu ondoren, boluntario berriei laguntzeko antolatzen diren 
prestakuntza ikastaroetan parte hartu zuela gogoratzen du 
Mari Camen Gómezek. “Gainera, boluntario guztiek boluntario 
koordinatzaile bat dugu eta, aholkuak emateaz gain, behar 
dugun guztian laguntzen digu”, azaldu du Minbiziaren Aurka 
Gipuzkoan elkarteko boluntarioak. Era berean, urtean zehar 
hainbat ikastaro egiten dituzte, pixkanaka gauza berriak 
ikasteko. 

Boluntario gisa hasi zenean lanean ari zen oraindik Mari 
Carmen, baina erretiroa hartu zuenetik “elkartera guztiz lotuta” 
dagoela onartu du barre artean. Elkarteko boluntario izatea 
askok uste baino errazagoa da, gainera, Minbiziaren Aurka 
Gipuzkoan elkartearen jarduera oso zabala eta askotarikoa 
denez, edonork egin dezake ekarpenen bat, txikia bada ere. Mari 
Carmen Gómezek azaldu duenez, “sentsibilitate eta enpatia 
pixka bat izatearekin nahikoa da elkartean izena emateko”. 

Laguntza txiki, handi eta ezinbestekoak
Elkarteak boluntario bezala lagundu ahal izateko modu 
ezberdinak proposatzen ditu. Batetik, akonpainamenduak egiten 
dituzten boluntarioak daude, ospitaleetara edo minbizia duten 
pertsonen etxeetara hurbiltzen direnak horiei konpainia egiteko. 

Mari Carmen Gómezek 
adierazi digu laguntza hau 
eman ahal izateko aurretik 
ikastaro batzuk egin behar 
direla, baina esan digu 
funtsean erabiltzaileekin 
hitz egitea, enpatizatzea eta 
beraien beharrak ulertzea 
dela laguntza honen 
helburua. “Bakoitzak zerbait 
ezberdina behar du eta, beraz, 

akonpainamendu denbora 
laburragoa edo luzeagoa 
izan daiteke”. Era berean, 
gaixoak kalera edo medikuaren 
kontsultara ere laguntzen 
dituzte. 

Bestetik, kaleko boluntariotza 
deitzen diote urtean behin 
Irunen eta Hondarribian egiten dituzten diru bilketei. “Askok 
jakin ez arren, elkarteko zerbitzu guzti-guztiak doakoak dira eta 
horretarako funtsak lortzeko diru bilketak antolatzen ditugu”, 
azaldu digu Bidasoaldeko elkarteko boluntarioak. Era berean, 
diru bilketak elkartearen presentzia eta jarduera ezagutarazteko 
oso baliagarriak zaizkiela adierazi digu. 

Elkartearen jarduera kalera ateratzen duten beste ekintza 
batzuk informazio kanpainak dira. Prebentzio kanpainen 
bidez herritarrak kolon, bularreko edo biriketako minbiziaz 
kontzientziatzen dituzte. Eguberrien aurretik, berriz, kanpaina 
berezi bat egiten dute Gabonetako loteria saltzeko.  

Bihotz bizigune
Bidasoaldeko egoitzan asteazken arratsaldeetan 6 boluntariok 
osatutako josketa taldea elkartzen da eta, espero zitekeen 
bezala, Mari Carmen Gómez ere taldekide horietako bat da. 
Talde horren helburua elkartasunezko kuxinak jostea da, 
bularreko edo gongoiletako minbizia duten pertsonentzat. 
Bihotz formako kuxinak dira eta gaixotasun hori duten 
pazienteentzat oso lagungarriak dira autoko gerrikoa 
lotzeko edo, besterik gabe, eserita egoteko unean, besapean 
kokatzen baitira beraien erosotasunean laguntzeko. Kuxinak 
josiz maitasun keinu txikiak banatzen dituzte Donostiako 
errehabilitazio onkologikoan, elkartearen Gipuzkoako egoitza 
guztietan, eta Irungo eta Hondarribiko farmazia guztiek lagin 
bat dute. “Hau ere minbizia duten pertsonei laguntzeko beste 
modu bat da”, azaldu du Mari Carmen Gómezek eta, noski, 
elkarteak egiten duen guztiaren antzera, beharrezkoak dituzten 
paziente onkologikoek doan eskuratu dezakete kuxina. 

Esku gehiagoren falta
Minbiziaren Aurka Gipuzkoan elkartearen lana sostengatzeko 
beharrezkoak dira esku boluntario asko. Mari Carmen Gómezen 
hitzetan “elkartera jende berria batzeko behar handia dugu”. 
Elkarteak Gipuzkoa mailan 934 boluntario ditu; horietako 
179 Bidasoaldeko egoitzan lan egiten dutenak dira. Elkarteko 

boluntarioen profilaz galdetuta, gehienak 50 urtetik gorakoak 
direla aipatu du, jende gazteari zailagoa egiten zaiolako, bere 
bizi erritmoarengatik, boluntario elkarteetara hurbiltzea.  
Boluntario asko senideren batek minbizia izan eta elkartearen 
jarduera zeinen garrantzitsua den konturatu ostean batzen dira 
elkartera.

Dena den, Mari Carmen Gómezek ondo azaldu duenez, 
“boluntario izateak ez du esan nahi egunero hemen gaudenik 
eta gure bizitza ez dago elkartean egiten den guztiaren menpe”. 
Elkarteak boluntarioen zerrenda bat du eta antolatu beharreko 
ekintzaren arabera horien parte-hartzea eskatzen du ahal 
duten neurrian. Beraz, boluntario batek lagundu ezin duenean 
beste kide batengana jotzen dute. Hortaz, zenbat eta boluntario 
zerrenda luzeagoa izan, errazagoa izango da ekintza gehiago 
egitea eta horiek antolatzeko jende nahikoa izatea. “Bakoitzak 
bere denbora librearen zatitxo bat eman dezake, laburra edo 
soilik noizbehinka bada ere”, gaineratu du Irungo egoitzako 
boluntarioak. 

Boluntario lana, norberaren errealizazioan laguntzeaz gain, 
besteei laguntzeko modua ere bada, kasu honetan, minbizia 
bezalako osasun arazo baten aurrean. Mari Carmen Gómezek 
adierazi duenez, “nire ustez oso gomendagarria da entitate 
batean edo bestean boluntario bezala aritzea,  etengabe gauzak 
ikasteko aukera duzulako, besteei mesede eginez”. Horrelako 
egoera batean keinu txikienak oso lagungarriak izan daitezke 
eta horixe eskertzen dute erabiltzaileek. Hain zuzen ere, bidean 
oztopoak aurkitu arren, beti dago laguntza emateko moduren 
bat. Mari Carmen Gómezek pandemiaren adibidea gogoratu 
du, gaixoen akonpainamendua egitea ezinezkoa zirudienean, 
telefono deien bitartez gertutasun horri eusteko aukera 
deskubritu zuten eta, berriro ere, une horretan minbizia zuten 
pertsonek asko eskertu zuten ahalegina izan zen. 

Elkarteko boluntario egiteko ezbaian dauden horientzat 
Mari Carmen Gómezek mezu bat du: “ez izan zalantzarik, 
elkartera hurbildu eta saiatu zaitez”. Borondate eta denbora 
apur bat izatea Minbiziaren Aurka Gipuzkoan elkartearen 
jardueran laguntzeko aski eta sobera dela adierazi du. Gainera, 
boluntarioen koordinatzailearen aholkuak izateaz gain, hasieran 
ikastaro azkarrak eta errazak eginez, segituan bestei laguntzeko 
moduan egongo dira hasiberriak. Beraz, Bidasoaldean ere 
denbora librea ekarpen handi bat bihurtzeko aukera eskaintzen 
dute, borondatezko ahalegin guztia minbiziak pertsonengan eta 
ingurune hurbilenean duen eragina gutxitzeko. 

“Gainera, boluntario 
guztiek boluntario 

koordinatzaile bat dugu 
eta, aholkuak emateaz 

gain, behar dugun 
guztian laguntzen digu” 

Mari Carmen Gómez, 
Minbiziaren Aurka 

Gipuzkoan elkarteko 
boluntarioa 

 “Elkartera jende berria 
batzeko behar handia 
dugu”
Mari Carmen Gómez, 
Minbiziaren Aurka 
Gipuzkoan elkarteko 
boluntarioa 

↑ Argazkia: Minbiziaren Aurka Gipuzkoan elkarteak Irunen egindako diru-bilketa (Iturria: Minbiziaren Aurka Gipuzkoan elkartea).

https://irunero.eus/minbiziaren-aurka-gipuzkoan-bularreko-minbiziaren-aurkako-munduko-egunean-aniztasun-funtzionala-duaten-pertsonen-ondoan/
https://irunero.eus/minbiziaren-aurka-gipuzkoan-elkarteak-boluntariotzaren-eguna-aprobetxatu-nahi-du-boluntario-berriak-erakartzeko/ 
https://irunero.eus/minbiziaren-aurka-gipuzkoan-elkarteak-irungo-biztanleen-eskuzabaltasuna-eskertu-nahi-du/
https://irunero.eus/bidasoko-minbiziaren-aurkako-elkarteak-lasai-josten-tailerrak-antolatzen-ditu/

DENBORA-PASAK

Erantzunak webgunean:
www.irunero.eus/denborapasak/

2024ko urtarrila

1) 

Nabari dugun honetan urte 

berriaren presentzia 

ez nuke nahiko transmititzerik 

zaharraren dekadentzia. 

Ahaztu nahirik bizi gaituzten 

estresen biolentzia 

loak hartzeko pilulatxo bat 

pozarren dut irentsia 

behingoagatik hartu dezagun 

amesteko lizentzia.(BIS)

2) 

Begiak itxi eta gau-mahaira 

botatzean prospektua, 

ikus dezaket Mosku bete bat, 

herri baten proiektua. 

Denek diete izar gorridun 

plaza horri afektua, 

Korrika bertan hastea_izango 

litzateke perfektua! 

Itxoin, ez dakit hasi ote den 

orfidalen efektua.(BIS)

3) 

San Miguel eta Anaka mugan 

hantxe ezker zein eskubi 

beilatokia eta Lanbide, 

zenbat tristura irudi, 

irailan eta itxarongelan 

hainbat pertsona urduri; 

uniformedun gizon txiki bat 

kasko beltz, ilea zuri, ... 

Miopia ez zait sendatu baina 

Urkullu dela dirudi(BIS)

4) 

Bufalo talde bat balitz legez 

lurra astinduz orroaz, 

mendebaldetik konpainia bat 

hautsak harrotuz puasoaz. 

Nor ote diren igarri asmoz 

bilaka hasi naiz soaz: 

betikokoak baldin badira 

beraien esprintak joaz 

arrakala bat irekitzen da 

eta lurrazpira doaz.(BIS)

5) 

Bidasoan surf taula gainean 

dator migrante-oldea, 

izurde-talde batek tirata, 

irrifartsu umorea. 

Hendaian uzten dituzte denak, 

helmuga ezin hobea. 

Haiek salatuz agertzen dira 

bakanen batzuk, ordea, 

eta ilundu egiten zaie 

azalaren kolorea.(BIS)

6) 

Estralurtar bat Zabaltza plazan 

trakets bezain handikote, 

gerritik gora gizakia da 

handik behera antilope. 

Hurbildu dira Printze txikia, 

Santxo eta On Kixote, 

hari ez dio inork galdetu 

neska edo mutil ote 

eta gainera, badaezpada 

zuka hitz egin diote.(BIS)

7) 

20 pertsona hurbildu dira 

GAL estadio erdira 

lepo gainean baloi bat dute 

eta_ostikoa desira. 

Desagertzear den jokuaren 

azken printzak ote dira? 

Jarraitzailerik gabe askotan 

egin dute erretira 

baina baloia puztu zaie gaur: 

Rantanplan dute begira.

8) 

Uholdeetan maiz itotzen naiz 

eta joaten hondora 

maskurikoa hustu ezean 

bere bidetik kanpora… 

Korridorean errekortari, 

komunean ziaboga, 

atzera sartu ohean eta 

estali naiz ahoz gora 

ea berriro murgil naitekeen 

nire ametsen goxora.(BIS)

AMESTEKO LIZENTZIA
Doinua: Zer buruzbide bihotz gabe 

Egilea: Manu Goiogana Bengoetxea

Gurutzegrama: Euskal Herriko mendiak

Horizontal 
3- 1,346 metroko altuera duen mendia da, Gipuzkoan kokatua, 
eta euskal mitologian garrantzi kulturala ditu. 
5-Arabako tontorrik garaiena eta Kantabriar mendikateko 
tontor nabarmenetako bat.  
6- Bizkaiko tontor enblematikoa, 1,331 metroko altitudea duena. 
Ingurunearen ikuspegi ikusgarriak eskaintzen ditu.

Bertikal 
1- Gipuzkoako eta Arabako probintzien arteko mugan dago, 
1,551 metroko altitudean. Ikuspegi panoramiko ikusgarriak ditu. 
2- Gipuzkoan dago, Bidasoaren bokalearen mendebaldean, 547 
metroko altitudean. 
4- 1,075 metroko mendia, Gipuzkoan kokatua, bere profil 
bereizgarriagatik eta garrantzi geologikoagatik ezaguna. 

6 Hitz: Euskal Herriko ibaiak

- Urumea 
- Bidasoa 

- Urola 
- Leitzaran 

- Lea 
- Nerbioi

CASER RESIDENCIALEK MODU AKTIBOAN 
PARTE HARTZEN DU BELAUNALDIEN 

ARTEKO HAINBAT PROIEKTUTAN 
Caser Residencialentzat belaunaldien arteko proiektuek 
garrantzi handia dute. Izan ere, enpresak urteak eta urteak 
daramatza horrelako egitasmoen antolaketa sustatzen edo 
kanpotik proposatutako helburu berdineko proiektuetan parte 
hartzen. Belaunaldien arteko ekintzen helburu nagusia da adin 
mugak ezabatzea, haurrek, gazteek eta adineko pertsonek 
elkarrekin disfrutatzeko espazioak sortuz. 

Belaunaldien arteko proiektuak onuragarriak dira horietan 
parte hartzen duten alde bientzat. Txikien kasuan, haurrei 
adineko pertsonekin harremantzeko aukera eskaintzen diete, 
beraiekin harremanetan jartzeko modua ikasteko. Era berean, 
onura bikoitza duten proiektuak dira, adineko pertsonek 
belaunaldi gazteengana gerturatzeko modua ikasten baitute, 
nahiz eta adinekoen egoitzetan bizi edo eguneko egoitzetako 
erabiltzaileak izan. 

Caser Residencialek parte hartzen duen edo antolatzen dituen 
belaunaldien arteko ekintzak askotarikoak dira. Hau da, 
jardunaldi horietan eskulanak, kantuak, antzerkiak, magia 
emanaldiak edo bestelako ekintzak egiten dira. Izan ere, 
ekintza bera baino, parte-hartzaileak elkar ezagutzeko aukera 
da egitasmo horietan benetan garrantzitsuena dena. Horrela, 
jarduera zehatz edo jarraituen bitartez parte-hartzaileak elkar 
ezagutzea, harreman berriak sortzea eta haurrak zein adinekoak 
motibatzea lortzen da.

Ekintzen antzera, ekintzak egiteko aukeratutako topaguneak 
ere askotarikoak dira. Ekintza batzuk Anaka edo Betharram 
egoitzetan bertan egin ohi dira, bertan eskaintzen diren 
zerbitzuen erabiltzaileek parte hartu dezaten. Besteetan, ordea, 
belaunaldien arteko ekintzak irteerak antolatzeko aitzakia 
gisa baliatzen dira eta erabiltzaileak haurren haurtzaindegi, 
ikastetxe edo beste egoitza batzuetara mugitzen dira, horrela, 
beraien ohiko espaziotik ateraz. 

Gainera, iraupen luzeko proiektuen kasuan haur eta adinekoen 
arteko harreman estuagoa sortzen dela ikusi da. Izan ere, 

ekintzak egiteko parte-hartzaileak talde txikitan sakabanatzen 
dira askotan, adin ezberdinen arteko nahasketa gertatu dadin. 
Horrela, elkar ezagutu ostean, hurrengo ekintza heltzen denean 
taldekideak elkarren bila aritzen dira eta pixkanaka harremana 
estuago dela nabari da. Horrelako ekintzen arrakastaren 
erakusle da haur zein adinekoek gogoz espero izaten dutela 
berriro elkar ikusteko aukera. 

Belaunaldien arteko topaketa
Berriki Caser Residencial Irungo Toki Alai ikastetxeko DBHko 
3. mailako ikasleekin era honetako egitasmo batean murgildu 
dira. Lehenik eta behin, Caser Residencialeko profesionalak 
ikastetxera hurbildu ziren adinekoen egoitza bat zer den eta 
bertan egoiliarren bizitza nolakoa den azaltzeko. Ikasleekin 
batera adineko pertsona horien bizitzaz hausnartu eta zalantzak 
argitu zituzten proiektuaren hurrengo urratsak azaltzeaz gainera. 

Belaunaldien arteko topaketa horrek bigarren zati bat izan 
zuen. Izan ere, ikasleak Caser Residencialen egoitzetara bisitan 
joan ziren adineko pertsonekin elkartzeko. Horrela, haien 
bizitokia ezagutu eta elkarrekin hainbat ekintza egiteko aukera 
izan zuten, horien artean, ikasleek adinekoengan pentsatuz 
proposatutako eta antolatutako ekintza berezi bat. 

Ikastetxeez gain, Caser Residencialek haurtzaindegi eta 
ludotekekin batera antolatutako belaunaldien arteko 
topaketetan parte hartzen jarraitzen du, baita mugaz gaindiko 
izaera duten proiektuen barnean ere. Gainera, urtea amaitu 
aurretik egin diren azken topaketek Eguberri ukitua izan dute, 
horietan egindako abestiak, antzerkiak eta eskulanak urteko 
garai berezi honekin lotuak egon baitira. 

Belaunaldien arteko proiektuez gain, eskualdeko Caser 
Residencial egoitzetan Gabonak ospatzeko ohiko ekitaldi 
bereziak ere antolatu dira. Esaterako, San Tomas, Olentzeroren 
etorrera eta Errege Egunaren ospakizuna, eta bestelako ekintza 
bereziak.  Era honetan, Eguberrien magia Caser Residencialeko 
erabiltzaile guztiengana iritsi da berriro ere, adin mugak alde 
batera utzita. 

↓ Argazkia: Caser Residencial.

↑ Argazkia: Caser Residencial

http://: https://irunero.eus/zaintzaren-bikaintasunak-benetan-axola-duenean-caser-cuidados/
https://irunero.eus/caser-residencialek-mugaz-gaindiko-proiektuekiko-konpromiso-gero-eta-handiagoa-du/
https://irunero.eus/caser-residencial-anakako-egoiliarrek-staidum-gal-bisitatu-dute-gogoratze-tailerren-barruan/
https://irunero.eus/caser-residencial-anakako-egoiliarrek-staidum-gal-bisitatu-dute-gogoratze-tailerren-barruan/

Surf Teknika Eskolako ikasleei ez zaie axola zein urtaro den, beti iruditzen baitzaie 
aukera ona dela uretan murgiltzeko. Surf edo paddle surf taula gainean ibiltzen dira 

olatuak harrapatu nahian edo, besterik gabe, itsasoak ematen dienaz gozatzen. Idoia 
Carrera eta Jon Diez klubeko kideak dira eta azaldu dutenez, edozein une dela ona 

horrelako kirolez gozatzeko, uretatik kanpo egiten duen tenperatura edozein dela ere.

Surfa eta padel surfa mundu guztiari hurbiltzeko lan egiten 
duzue, ezta?
Idoia: Itsasoak dituen onurak gero eta jakinagoak dira, eta 
zientifikoki frogatuak ere badaude. Horri gehitzen badiogu 
kirola taldean egiten dela, ba onurak are gehiago dira.  
Jon: Surfa estereotipo asko izan dituen kirola da eta gure asmoa 
kirol hau edozeini hurbiltzea da. Edonork izan dezake uretan 
sartu eta ikasteko aukera. Kirol hauek pertsona horien aisialdian 
sartzea lortzen badugu, gu pozik egongo gara, gure helburua ez 
baita munduko surflaririk onenak lortzea bakarrik. 

Itsasoan egiten diren kirolak izanda, beldurrak lantzeko 
lagungarriak al dira?
Idoia: Surfean nahigabe kirola egiten ari gara, gorputzeko 
gihar gehienak lantzen baitira konturatu gabe, orekaz eta 
malgutasunaz gain. Beldurrak lantzeko konfiantzazko harreman 
bat sortzen saiatzen gara, itsasoari beldurrik ba ote dioten 
galdetuz eta nola sentitzen diren ulertuz. Horri esker guk 
neurria hartzen diegu eta taldeak ere asko laguntzen du gune 
seguruaren sorreran. Beldurrak partekatzeak beldurra txikitzen 
du askotan. 
Jon: Itsasoa mugitzen den zerbait denez, normala da gugan 
sentsazio ezberdinak sortzea. Adinaren arabera ere beldurrak 
ezberdinak dira. Haur txikientzat gurasoak eskoletara etortzea 
oso lagungarria da, ziurtasun gabezia horiek edo gerta 
daitezkeen izualdi txikiak elkarrekin gainditzeko. Nerabeen 
kasuan, itsasoa bizitzako trebetasunak lantzeko leku hobeezina 

da: frustrazioa, errespetua eta 
autoestimua lantzea lortzen 
da. Batez ere, jendeari tratu on 
bat ematen saiatzen gara, ikas 
dezan. 

Ikasturte osoan maila 

ezberdinetako ikasleentzako eskolak ematen dituzue?
Idoia: Surfeko eta paddle surfeko ikastaroak ditugu. Paddle 
surfean maiatzetik aurrera kurtso amaierako irteerekin hasten 
gara. Ekainetik irailera Hondarribiko hondartzan materiala 
alokatzeko kontainerra izaten dugu. Bertan alokatu edo 
aurretiaz erreserbak egin daitezke eta bakarka, binaka edo 
taldean egiteko aukera dago. Oso polita da paddle surfa taldean 
egiten denean taularen gainean sortzen den harremana. 
Gainera, udaran zehar ere udalekuak egiten ditugu.  
Jon: Surfean ikasturtean zehar akademia formatuan lan egiten 

dugu, mailaka banatutako ikastaroekin. Hiru ikasketa maila 
ezberdintzen ditugu, nahiz eta hobekuntza eta teknifikazio 
ikastaroak ere baditugun. Heldu eta gazteekin txat bat dugu 
eta irteerak antolatzen ditugu bertan eskolak emateko. Urtean 
zehar astearte, asteazken, ostegun arratsaldeetan eta larunbat 
goizetan gehienbat haur eta nerabeekin lan egiten dugu. 
Larunbat goizeko eskolak nahiko arrakastatsuak izaten dira. 
Udaran berriz, uztailean eta abuztuan, aste osoko ikastaroak 
ditugu astelehenetik ostiralera. Dena den, orduan ere klase 
bereziak ematen ditugu, eskarietara egokituz. 

Azkenaldian kirol hauek arrakastatsuagoak direla nabaritu 
duzue?
Idoia: Uste dut jendeak lehen baino eskuragarriagoa ikusten 
duela. Lehen surflariak aparteko klan bat zirela zirudien eta 
orain ikusi da edozeinek probatu dezakeen kirola dela. Kirol 
hauek geroz eta ezagunagoak egiten ari dira, ahoz aho pasatzen 
den informazioak oso ondo funtzionatzen baitu kasu hauetan. 
Askok ezagutzen ez dugun ingurune zoragarri bat dugu 
deskubritzeko eta hori ere aitzakia da. Fraileen hondartza eta 
Amuitz bezalako leku paregabeak uste baino hurbilago ditugu.  
Jon: Surfean haurren eta nerabeen izen emateetan geroz eta 
emakume gehiago daude. Gero ere adibidez, Kataluniatik 
datozen talde helduen eskaerak ere iristen zaizkigu, beraz, 
kanpoko partikular asko dago eta asko errepikatzera animatzen 
dira. Beraz, eskaera handitu da, ez bakarrik belaunaldi txikietan, 
baita helduen artean ere. Itsasoak badu eta, batez ere Hendaiak, 
komunitate ikuspegi polita, adin desberdinetako jendearen 
elkarketa eragiten duena. 

Duela gutxi Emakumeok Zast proiektuan parte hartu duzue. 
Nolakoa izan zen esperientzia? 
Idoia: Oso esperientzia aberasgarria izan zen, oso energia polita 
sortu baitzen gure artean. Gogo handiz etorri ziren eta ekintzan 
zehar pozik ikusi zitzaien. Batzuk beldurrez etorri ziren, baina 

“Oso polita da paddle 
surfa taldean egiten 

denean taularen gainean 
sortzen den harremana” 

Idoia Carrera, Surf 
Teknika Eskola

paddle surf handietan ibili 
ginenez, izuak taldean landu 
genituen.  
Jon: Paddle surfa egin genuen 
pixkanaka beldurrak uxatzeko 
eta gero nola sentitu ziren 
ikusita nik uste surfa ere 
egin genezakeela beraiekin. 
Hunkigarria izan zen beraiei ordu eta erdiz itsasoan kirola egiteko 
aukera ematea, beraz, oso esperientzia positiboa izan zen. 

Zer egin behar da zuekin batera surfa edo paddle surfa 
probatzeko?
Idoia: Sare sozialen bitartez gurekin harremanetan jar daitezke, 
bertan gure telefonoak topatuko baitituzte.   
Jon: Webgunean ere informazio guztia topatuko dute. Gainera, 
bertan oso ondo azaltzen dira zer nolako mailak ditugun eta 
zein den gure eskaintza. Jaimek eta Mikelek erreserba guztiak 
kudeatzen dituzte. Garrantzitsuena kirol hauek probatzeko 
nahia izatea da, gu bakoitzaren egoerara egokituko baikara. 
Jendea animatu nahi dugu surfa eta paddle surfa udako kirolak 
baino gehiago direla ikustera, urte osoan zehar egin daitezkeen 
esperientzia politak baitira.  
Idoia: Parean elkartearekin ere beraiek antolatutako Igande 
Sasoian parte hartu genuen. Colón pasealekuan gure eskaintzaz 
hitz egiteko aukera izan genuen eta, orain arte aipatutakoaz 
gain, surfskatea ere badugu. Skate berezi batzuekin egiten den 
zerbait da, surfaren teknika erreproduzitzen duena. Igande 
Sasoian ere oso esperientzia positiboa izan genuen, helburua 
emakumeen kirol eskaintza ikusaraztea baitzen. Emakume asko 
hurbildu ziren.  
Jon: Beraz, jendea edozertara animatu dadila gurekin batera 
bizitzatik irristatzera, horretarako gaudelako eta, gainera, esker 
onez. 

“Garrantzitsuena kirol 
hauek probatzeko 
nahia izatea da, gu 
bakoitzaren egoerara 
egokituko baikara” 
Jon Diez, Surf Teknika 
Eskola

↑ Argazkia: Surf Teknika Eskola.

SURF TEKNIKA ESKOLAK BIZITZAKO 
OLATUETATIK IRRISTATZEN IRAKATSI NAHI 

DIE HORRETARAKO PREST DAUDENEI

https://surfteknika.com/eu/
https://irunero.eus/irunen-pilotarekiko-zaletasuna-berreskuratzeko-erronka-hartu-du-atxiki-pilota-elkarteak/
https://irunero.eus/irunen-pilotarekiko-zaletasuna-berreskuratzeko-erronka-hartu-du-atxiki-pilota-elkarteak/
https://irunero.eus/bidasoa-ibaiaren-mugak-gainditzen-ditu-recicla-birziklatu-elkartearen-proiektuak/
https://irunero.eus/itsasoa-irunen-hasten-da/

2024ko urtarrila

EMAKUMEOK ZAST PROIEKTUAK 
EMAKUMEEN ELKARKETA APROBETXATU 
DU KIROLAREN PRAKTIKA ZABALTZEKO

Kera eta Parean elkarteen lankidetzatik Emakumeok Zast izeneko proiektua jaio da. 
Kirolaren praktika aitzakia hartuta, Irunen bizi diren emakumeen arteko harremanak 

estutzeko topaketak antolatu dituzte. Kera elkarteko Palmira Dual eta Parean 
elkarteko Ainara Lopez pozik agertu dira proiektuaren lehen edizioaren emaitzarekin, 

ahal bezain laster proiektuaren bigarren edizioari ekiteko gogoz. 

Ia elkarren arteko berririk ez izatetik lankidetza estuan aritzera 
pasatu dira Kera eta Parean elkarteak. Palmira Dualek azaldu 
duenez, iaz Kera elkarteak Irungo gainontzeko elkarteekin 
lankidetza indartzeko prozesua hasi zuen, eragileen arteko 
harremanak estutu nahian. Bi elkarteetako kideak elkar 
ezagutzeko hitzordua lotu zuten Kera elkartearen egoitzan 
eta amankomunean uste baino helburu eta proiektu gehiago 
dituztela ohartu ziren. Parean elkarteko Ainara Lopezek 
azaldu duenez, “beraiek emakume ijito kirolariak ikusarazteko 
proiektua martxan zuten eta, gu, berriz,  emakumeak kirolera 
gerturatzeko proiektu batean ari ginen lanean”. Indarrak batu 
eta elkarrekin murgildu ziren emakumeen artean kirolaren 
praktika indartzeko proiektu honetan. 

Kiroletik saretzen
Talde bat eratu eta partaideen arteko harremana sortzeko ezer 
gutxi behar izaten da. Kasu honetan, kirola izan da emakumeen 
elkarketa sustatzeko aukeratutako bidea. Ainara Lopezen 
hitzetan, “kirola oso maskulinizatua dagoen espazioa da”. 
Gauza ezezagunek eragin ohi duten beldurra eta lotsa elkarrekin 
gainditu nahian, taldean kirola praktikatzea bultzatu nahi izan 
dute, batasunetik indarrak hartu eta batera lotsak gainditzeko. 
Palmira Dualek aipatu duenez, emakumeentzat onuragarria 
izango zen proiektua sortu nahi izan dute, “kirola praktikatzeaz 
gain, emakumeen arteko loturak indartu eta beste harreman 
sare batzuk sortzen lagundu nahi izan diegu, beren familia edo 
ezagunetatik harago”.

Kirol profesionalaz gain, kirola egitea ere espazio gozagarri 
bat dela erakutsi diete. Beraz, hausnarketak alde batera utzi 
eta zuzenean ekintzara pasa dira. Gipuzkoako Foru Aldundiak 
emandako dirulaguntza bati esker gauzatu ahal izan dute 
proiektua eta Ainara Lopezek azaldu duenez, “proposatutako 
ekintzen doakotasun hori oso beharrezkoa zen proiektua 
benetan mundu guztiari zabaldu ahal izateko”. Palmira Dualek 
gehitu duenez, “proiektuan parte hartzeko garaian gauza bakar 
bat eskatu diegu: gozatzeko gogoa ekartzea”.

Gorputza mugituz, aurreiritziak apurtuz
Emakumeok Zast programaren barnean hilabetean behin 

antolatutako ekintzetan 
askotariko emakumeek 
parte hartu dute, nahasketa 
kultural erabatekoa izan 
delarik. Batetik, emakume 
ijitoak kirola egitera animatu 

dituzte, Palmira Dualek 
azaldu duenez horretarako 
behar handia ikusi baitute: 
“ikerketa batek agerian utzi 
du emakume ijitoek 10 eta 15 
urte gutxiagoko bizi itxaropena 
dutela kirolik egiten ez 
dutelako”. Datu hori hobetzen 
saiatzeaz gain, Irunera iritsi 
berri diren emakumeek hiriko kirol klubak ezagutu ditzaten 
ere balio izan du egitasmoak. Horri esker, zenbait emakume 
taldek izan ditzaketen behar zehatzez jabetzeko aukera izan 
dute. “Esaterako, ohartu gara Moldaviako emakume gehienek 
ez dakitela igeri egiten, beren jatorriko herrialdeak ez baitu 
itsasorik eta igerileku publiko gutxi dituztelako”, azaldu du 
Ainara Lopezek. 

Emakumeok Zast proiektuaren lehen edizioan hainbat kirol 
probatu eta praktikatzeko aukera izan dute. Ainara Lopezek 
azaldu du emakumeen parte hartzea bultzatzen duten klubekin 
harremanetan jarri zirela lehenengo, baina azkenean denetarik 
egin dute, baita parte-hartzaileek proposatutako ekintzak 
ere. Horrela, errugbian, pilotan, piraguan, padel surfean, 
eskubaloian eta hipikan ibiltzeko aukera izan dute, besteak 
beste. “Proposatutako jarduera guztietan parte hartzeko 
gogotsu ikusi ditugu”, aipatu du Palmira Dualek. Izan ere, 
proiektuari esker ondo pasatzeko aukera berriak ezagutu 
dituzte. “Ez da erraza emakumeak klubetara hurbiltzea eta 
proiektu honen bitartez pausu hori erraztea lortu dugu”, 
adierazi du Kera elkarteko ordezkariak. 

Hain zuzen ere, Ainara Lopezek azaldu duenez, ordutegiaren 
aukeraketa ere ez da erraza izan, “askotan zaintza lanak 
gurutzatzen direlako eta etorri berri diren emakumeen 
baldintzak ez baitira errazak. Hala ere, ordutegi txarra 
izan arren, emakume asko proiektura batzea lortu dutela 
nabarmendu dute antolatzaileek. Izan ere, ekintzak ostiral 

“Kirola oso 
maskulinizatua dagoen 

espazioa da” 
Ainara Lopez, Parean 

elkarteko kidea

“Datorren urtean 
esperientzia 
errepikatzeko aukera 
badugu, are hobea 
izango dela imajinatzen 
dut”
Palmira Dual, Kera 
elkarteko kidea

↓ Iturria: Emakumeok Zast proiektua.

goizetan egin dituzte eta ekintza guztietan 15 eta 20 pertsona 
arteko taldeak elkartzea lortu dute. Beste edizioren bat 
egitekotan, ekintza bikoizten eta bi ordutegi eskaintzen 
saiatuko direla adierazi dute, proiektua ahalik eta emakume 
gehienengana iritsi ahal izateko. 

Palmira Dualek dio “behintzat noizbehinka emakume 
hauetakoren bat elkarrekin egindako kirolen bat praktikatzera 
ausartzen bada, oso pozik egongo gara”. Eta nahi hori errealitate 
bat da dagoeneko. Bi emakume Atxiki pilota elkartearen 
emakumeen taldera batu dira eta beste emakume batek 
familiarekin piragua bat alokatu du Santiagotarrak elkartean. 
Beraz, behin probatuta, esperientzia partekatua ohitura 
bihurtzea da helburua, banaka zein taldeka egiteko. Palmira 
Dualek azaldu du beti bi elkarteen babesa izango badute ere, 
emakumeek beren kabuz kirola egiten hastea nahiko luketela. 

Era berean, Kera eta Parean elkarteko kideek azaldu dute 
hiriko kirol klubek besoak zabalik hartu dituztela. “Esan 
beharra dugu klubetan oso ondo zaindu gaituztela eta gure 
beharretara ondo egokitu direla”, nabarmendu du Ainara 
Lopezek. Hortaz, proiektuari esker alde biko aurreiritzi apurketa 
gertatu da. Klubak zerbait itxia direla pentsatzen da askotan, 
eta beraz, horrek askotariko emakumeak ezagutzea eragozten 
du maiz. Parean elkarteko kideak erantsi duenez, “adibidez, 
beloa daraman emakume batekin harreman natural bat izan 
dezakegula ikusteko modua da kirola”.

Bigarrenaren bila
Emakumeok Zast proiektuaren lehen edizioaren arrakasta 
ikusirik, Parean eta Kera elkarteak bigarren edizio bat 
antolatzeko aukeraren bila ari dira dagoeneko. Palmira Dualen 
hitzetan, “datorren urtean esperientzia errepikatzeko aukera 
badugu, are hobea izango dela imajinatzen dut”. Bien bitartean, 
elkarteen arteko lankidetzari eutsiko diote Ainara Lopezek 
adierazi duenez, elkarren artean zeinen ondo moldatu diren 
ikustea “altxor bat aurkitzea” bezalakoa izan baita. Beraz, 
oinarri sendoak finkatu ostean, etorkizunak esango du zein 
proiektutan elkartuko diren Keraren eta Pareanen bideak. 

https://irunero.eus/kera-elkarteak-emakumeentzako-poesia-lehiaketa-antolatu-abenduaren-27rako/ 
https://irunero.eus/emakume-gazte-ijitoek-erreferenteak-behar-dituzte-ez-estereotipoak/
http://: https://irunero.eus/urriaren-8ko-igande-sasoiak-emakumeentzako-hiriko-kirol-eskaintzan-ezagutaraziko-du/
https://irunero.eus/parean-elkarteak-bideo-baten-bidez-haur-literaturaren-inguruko-gogoeta-eragin-nahi-du/

HIRUBIDEKO IKASLEAK NIMESEN IZAN 
DIRA ERAMUS+ PROGRAMARI ESKER
Hirubideko ikastetxeko ikasle talde bat Nimesen izan zen azaro amaieran Erasmus+ 

programaren barruan. Horrela, beste ikastetxe bateko ikasleak ezagutzeko aukera izan 
dute. Kasu honetan, zine ikasleak zirenez, Hirubideko ikasleek elkarrizketak egin eta 

bideoz grabatu dituzte. Irungo ikastetxeko ikasleek eskolaren webgunean partekatu dute 
beren esperientziaren egunerokoa. Markel Moratinos eta Etna Santosek proiektuaren 

barruan zer egin duten azaldu dute. 

Zer egin duzue Nimesera egin duzuen bidaian?
Markel: Nimesera joan ginen proiektu bat egitera eta bertako 
eskola bateko ikasleekin elkartu ginen zinemari buruzko 
proiektu bat egiteko.  

Etna: Proiektuaren barruan elkarrizketa batzuk grabatu 
genituen. Grabatutako elkarrizketak programa bat erabiliz 
editatu ditugu gero. 

Nola eman zizueten irakasleek proiektuaren berri?
Markel: Lehenik eta behin laugarren mailako ikasle batzuei 
proiektuan parte hartzeko aukera eskaini ziguten. Gero, gauzak 
zehazteko bilera batzuk egin ziren. Proiektuaren zati handiena 
Hirubideko ikasleek egin dugu eta, egia esan, guretzat opari 
handi bat izan da.  
Etna: Ikasleak aukeratzeko orduan zenbait irizpide hartu 
zituzten kontuan, horien artean, gure ingeles maila edo jarrera. 

Zer gauza prestatu behar izan zenituzten bidaiara joan 
aurretik?
Etna: Galdera batzuk prestatu genituen hango ikasleei egiteko 
eta elkarrizketetan galdera horiek egin genizkien. 

Zer egin duzue han egon zareten egunetan zehar?
Markel: Lana egiteaz gainera, turismo kulturala egiteko 
aukera ere izan dugu. Adibidez, Nimeseko koliseoa bisitatu 
genuen, foroa eta Nimeseko beste hainbat monumentu. 
Gauza asko egiteko eta ikusteko denbora izan dugu: lan egin, 
familiarentzako opariak erosi, etab. 

Nola moldatu zarete Nimeseko ikasleekin?
Etna: Hango ikasleak oso jatorrak izan dira gurekin eta erraza 
izan da beraiekin hitz egitea. Ingelesarekin zailtasun batzuk izan 
ditugun arren, orokorrean ondo moldatu gara.  

Markel: Gainera, askok 
ahalegin handia egin dute 
gaztelaniaz hitz egiteko eta 
egia esan, oso harrera ona egin 
digute. 

Zer gaiez hitz egin duzue haiekin grabatutako elkarrizketetan?
Etna: Elkarrizketak zinemari buruzkoak izan dira. Adibidez, 
beraien zuzendari, aktore eta pelikula gogokoena zein den 
galdetu genien. Era berean, zinema ikastea zergatik aukeratu 
duten ere galdetu genien. Beraz, era horretako galderak egin 
dizkiegu. 

Nola moldatu zarete ingelesarekin?
Markel: Egia esan, oso ondo. Proiektuan parte hartu genuen 
gehienok ingeles maila ona dugu eta ondo moldatu gara 
ingelesez komunikatzeko. 

Normalean eskolan egiten ez dituzuen gauzak egin behar izan 
dituzue?
Markel: Elkarrizketa gehienak kamera bat eta mikrofono bat 
erabiliz grabatu genituen. Noski, hori ez da normalean eskolan 
egiten dugun gauzetako bat, beraz, guretzat ere zerbait berezia 
izan da.  
Etna: Hor ere izan dugu arazoren bat edo beste. 

Zer egingo duzue grabatutako edukiarekin?
Markel: Grabatutakoa han bertan editatu genuen. Erasmus+ 
proiektuaren barnean egindako 
zerbait denez, proiektuaren 
emaitza Europara bidali behar 
dugu. Hortik aurrera egindako 
bideoarekin zer egin daitekeen 
ikusiko dugu. 

“Lana egiteaz gainera, 
turismo kulturala egiteko 

aukera ere izan dugu” 
Markel Moratinos, 

Hirubideko ikaslea

Galdetu al dizuete gainontzeko ikaskideek bidaiari buruz?
Etna: Bidaiaren esperientzia nolakoa izan den galdetu digute 
gure itzuleran. Zer egin dugun eta nola pasatu dugun galdetu 
digute.  
Markel: Galdera horiek guztiak modu informalean egin 
dizkigute, eskolan ez baitugu egin gure esperientzia azaltzeko 
ekitaldi edo ekintzarik. 

Eskolatik kanpo horrelako proiektu batean parte hartu ahal 
izatea gustatu zaizue?
Markel: Bai oso esperientzia polita izan da eta gainera gauzak 
ikasteko aukera izan dugu horri esker. Gainera, bestelako 
zailtasunik gabe horrelako proiektu batean parte hartzeko 
aukera eskertzekoa da. Horrez gain, normalean eskolan egiten 
ez ditugun gauzekin alderatua oso ezberdina izan da, beraz, oso 
polita izan da. 

Zer izan da gehien gustatu zaizuena?
Etna: Niri beste ikasleak ezagutzea eta beraiekin batera lan 
egiteko aukera izatea izan da gehien gustatu zaidana.  
Markel: Niri asko gustatu zait bidaian zehar gauza ezberdinak 
egin ditugula, hau da, bidaiak denetarik izan duela, batzuetan 
eskolan egon garelako baina baita turismoa egiteko aukera eman 
digutelako, orduan ekintzen aniztasun hori asko gustatu zait. 

Ikaskideei horrelako esperientzia batean parte hartzea 
gomendatuko zeniekete?
Etna eta Markel: Bai, dudarik gabe.

“Niri beste ikasleak 
ezagutzea eta beraiekin 
batera lan egiteko 
aukera izatea izan da 
gehien gustatu zaidana” 
Etna Santos, Hirubideko 
ikaslea

↓ Argazkia: Hirubideko ikasleak eta irakasleak Nimesera iritsi 
ziren eguneko argazkia.  (Iturria: Hirubideko ikasleek idatzitako 
bloga).

↑ Argazkia: Nimeseko eskolan elkarrizketak grabatu dituzte.  (Iturria: Hirubideko ikasleek idatzitako bloga).

https://erasmushirubide.blogspot.com/?m=1
https://irunero.eus/irungo-ikastetxe-publikoek-indarkeria-matxistaren-aurka-eskuak-elkartu-dituzte/
https://irunero.eus/astelehenean-dunboan-ikastetxean-eskolako-arrazakeriaz-hitz-egiteko-hitzaldia-egingo-dute/

Urtarrilaren 13an 
Depresioaren kontrako 
eguna ospatzen da eta 
Artia Gaztelekuan, 
sentsibilizazio tailerra 
egingo dute urtarrilaren 
16an, asteartea, 
arratsaldeko 17:30ean. 
Horretarako AGIFES, 
osasun mentaleko arazoak 

dituzten pertsonen eta senideen Gipuzkoako elkarteko 
psikologoa den Alaitz Artola gonbidatu dute gaztelekura 
eta bera izango da tailerra bideratuko duena.

Izen emateak eta INFO+: Gaztelekuan bertan edo 
Whatsappera (681 946 798), Instagramera (@gazteleku_
artia) edo helbidera (gazteleku_artia@irun.org) mezu bat 
bidaliz eman dezakezu izena.

Urtarrilaren 13an, 17:30etik 20:30era Josketa tailerra 
egingo da Martindozenea gaztelekuan. Hiru orduko 
tailer honetan makinaz josteko lehen pausuak erakutsiko 
dira. Josteko makinaren funtzionamendua ulertu, 
nola erabiltzen den ikasi, ariketa desberdinak egin eta 
praktikatu ostean, jertseetan Afrikatik ekarritako oihal 
zati deigarriak josten ikasiko da.

Gaztelekuan bertan edo whatsappera (690706471), 
Instagramera (/gazteleku_martindozenea) edo emailera 
(gazteleku@irun.org) mezu bat bidaliz eman dezakezu 
izena.

Urtarrilaren 5ean, ostiralean, Txuri Urdinera goiz-pasa 
joango dira. 15 eta18 urte bitarteko gazteentzako ekintza 
izango da eta goizeko 11:15etatik arratsaldeko 16:30era 
iraungo du. Parte hartzeko 4 euro ordaindu beharko dira. 
Informazio guztia Gazteartean zerbitzuaren webgunean. 

Urtarrilaren 26an, ostiralean, gauez ibiliko gara Aitzubide 
putzu ingurutik. Irteeran parte hartzeko mendiko 
botak, arropa erosoa eta linternak eraman beharko dira. 
Txangoa 18:00etan hasiko da Martindozenea gaztelekuan 
eta 2 orduko iraupena izango du.15 eta 18 urte bitarteko 
gazteentzako ekintza izango da. 

IRRIBARRE BAI,  
ZORIONTSU EZ

JOSKETA TAILERRA

GABONETAN TXURI 
URDINERA

ABENTURA TXANGOA

2024ko urtarrila

GABONETAKO KALEJIRA

PARAISO ANTZERKIA 

KONTZERTUA: 
ARA MALIKIAN 

ERREGE MAGOEN 
KABALGATA

Ondare kultur elkarteak lehen aldiz antolatu du 
Gabonetako kalejira, kasu honetan jostailuzain baten 
istorioa kontatzen duena. Gabonetako enkarguak 
amaitzen dituen bitartean lo hartu eta berak egindako 
jostailuak bizirik daudela amesten du. 

Eguna: Urtarrilaren 3an, asteazkenean.  
Lekua: San Juan plazatik Colón pasealekura.  
Ordua: 18:30ean. 

“Kutxartean” umorez beteriko istorioa da. Kutxa 
batzuetan bizi diren bi lagunek ametsetako lekuetarako 
bidaiak imajinatzen dituzte, daukaten irudimen 
harrigarriari esker. Bere bizitza jolasaren, bizikidetzaren, 
eguneroko borroken eta adiskidetzeen artean igarotzen 
da. 5 urtetik gorako haurrak dituzten familientzat 
gomendatutako ikuskizuna da. 

Eguna: Urtarrilaren 20an, larunbatean.  
Lekua: Amaia Kultur Zentroa.  
Ordua: 17:00etan.  
Prezioa: 5 euro. 
Hizkuntza: Euskaraz. 

Ara Malikian biolin-jotzaile libanoarra da eta Irunen 
bi kontzertu emango ditu  “Ara Malikian World Tour” 
biraren barruan. Artistak azaldu duenaren arabera, bira 
hau bere semea hazten ikustearen emaitza da, bere 
ondoan izan duen hazkundearen emaitza. Sentitu duenari 
forma ematen saiatzen diren soinuek eta melodiek 
osatzen dute bere musika, bere semea eta bere bizitza izan 
dituelarik inspirazio iturri. 

Eguna: Urtarrilaren 19an, ostiralean.  
Lekua: Amaia Kultur Zentroan.  
Ordua: 19:00etan eta 22:00etan.  
Prezioa: 35 euro. 

Errege Magoak Irunera iritsiko dira egun honetan. 
Letxunborro Hiribidetik Erregeen ohiko kabalgata 
abiatuko da. Kabalgatak Hondarribia kalea eta Colón 
Pasealekua igaroko ditu, eta ondoren, San Juan plazan 
amaituko da ibilbidea. Erregeek udaletxeko balkoitik 
agurtuko dute.

Eguna: Urtarrilaren 5ean, ostiralean. 
Hasiera ordua: 18:30ean. 




